
	ШААЛУУ ХҮҮ МАУГЛИ - 3
 

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн “ШААЛУУ ХҮҮ МАУГЛИ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЖУНГЛИД АЙМШИГ БУЙ БОЛСОН НЬ

	Хорвоо дэлхийн хамаг хуулиас хол илүү жунглийн хууль, Жунглид орших хэн бүхний хувьд ноогдох бараг бүх учрал явдлыг урьдаас мэдэх тул цаг үе, хэв заншлаас үүсвэрлэх хэрэг явдал бүхэн одоо энэхүү хуульд буй аж. Та бүхэн Мауглийн тухай бусад өгүүллэгийг уншсан бол, тэр өөрийн амьдралын ихэнх хэсгийг бор баавгай Балу-гаас хууль зүй сурч, Сионийн, Чонын Сүрэгт өнгөрөөснийг санаж байгаа биз. Хэрэв тэрхүү хуулийн зарчмыг биелүүлэхгүй бол жунглийн хууль ороомог ургамалтай адил хэнийг ч барьж чадна. Хэн ч түүнээс үл зайлна гэж Балу хэлдэг билээ. 

	— Жаахан Дүү минь, чи өсөж, миний хэр амьдрахдаа хамаг жунглийнхэн цор ганц хуульд захирагддагийг үзнэ дээ. Үүнийг үзэхэд чамд нэн их эвгүй байх болно доо гэж Балу хэлжээ.

	Энэ үг Мауглийн нэг чихээр орж, нөгөөгөөр нь гарчээ. Бүх амьдралаа идэх, унтахад зориулсан жаал хүү, гай гамшиг тулгарч иртэл төдий л сэтгэл үл түвдэх билээ. Гэвч Балу-гийн үг орой руу нь орох цаг ирж, жунглийнхэн нэг л хуульд захирагддагийг Маугли мэдэж авлаа. 

	Энэ нь өвлийн бороо орохоо бараг больсон үед Сахи зараа, Мауглитай хулсан шугуйд уулзахад тэр зэрлэг жимс хатаж байна гэж ярьснаас эхэлжээ. Сахи бол зөвхөн хамгийн сайн, хамгийн боловсорсон юм иддэг, хоол голомтгой амьтан болохыг цөм мэдэх билээ. Маугли инээд алдаж:

	— Над ямар хамаатай юм бэ? гэв. 

	— Одоо ч бараг хамаагүй л дээ. Харин алсдаа л мэдэгдэнэ. Жаахан Дүү минь, Зөгийн Хавцгай доорх гүн бүрдэд умбаж болох уу даа? гэж Сахи өргөсөө харжигнуулан дурамжхан өгүүлэв. 

	Таван зараанаас ч багагүй юм мэддэг гэж өөртөө итгэсэн Маугли:

	— Үгүй дээ. Тэр тэнэг ус чинь хаашаа ч юм урсаж алга болжээ. Харин би толгойгоо хага мөргөхийг хүсэхгүй байна гэлээ. 

	— Чамд ч бүр муу л даа: Жижигхэн толгойд хэчнээн ч ухаан орно санж дээ. 

	Мауглийг, хамар дээрх хялгаснаасаа угзарч магадгүй гэж бодоод Сахи бушуухан эргэж явав. Тэгэхэд нь Маугли, Сахийн ярьсныг Балу-д хэлэхэд тэр баавгай агшин зуур бодож байгаад өөр зуураа өгүүлсэн нь:

	— Би ганцаараа сан бол бусдын бодож олохоос өмнө агнуурын газраа өөрчлөх сөн. Гэвч танихгүй газар ан хийнэ гэдэг чинь муусайн хүүхдээ тэдэнд хорлуулахгүйн тул дандаа л зодоон хийнэ гэсэн хэрэг дээ. Ямар ч атугай Махуаг цэцэглэтэл хүлээж харъя гэлээ.

	Энэ хавар, Балугийн маш их дурладаг Махуа мод ер цэцэглэсэнгүй. Лаван соёоны цөцгий өнгөт цэцэг ургахынхаа өмнө халуун наранд түлэгдсэн тул баавгай хойд хөл дээрээ зогсож, модыг ганхуулахад хатаж шарласан хэдхэн навч, газар унажээ. Аагим халуун, жунглийн өр зүрхэн дунд алхам алхмаар ойртох бүр нөгөө модны соёо шарлаж, борлож зарим нь бүр хав хар болсон байлаа. Жалгын хажуугийн ногоон зүлэг шарлаж хатаад, хэсэг хэсгээрээ харлан мушгирч, далд газрын нуурууд оёороо гартал ширгэсэн тул, түүн дээгүүр явж өнгөрсөн хамгийн хөнгөн амьтны мөр хүртэл ширмэн цутгамал адил удтал үл арилах бөгөөд мод ороосон хилэн өвсний шүүслэг иш нь модон дор унаж үнгэлдэн, хулсан шугуй гандаж хагдран, халуун салхинд шажигнаад жунглийн гүн дэх хадны хөвд хүртэл хатаж унасан тул нүцгэрч үлдсэн хад, хуурай сайран дунд хэвтэх, халж улайдсан цэлдэн хөх бул чулуу мэт болжээ. 

	Гай зовлон учрах нь гэж мэдсэн сармагчин, шувууд, жилийн бүр эхээр хойд зүг одож, буга, зэрлэг гахайнууд тосгоны орчинд байгаа, аль хэдийн хатаж гандсан талбайн үндэс хөөцөлдөн явж, тэднийг алах хүчгүй болсон хүмүүсийн нүдэн дээр үхэх нь ховор биш байлаа. Чиль гэдэг элээ Жунглид үлдэж, үхсэн амьтдаар хооллосоор их таргалжээ. Энэ элээ байр сэлэн нүүх тэнхэлгүй болсон ан амьтадтай үдэш бүр уулзаж, нар, жигүүртэн шувуу гурван өдрийн турш нисэх газар дөрвөн зүг найман зовхист жунглийг шатаажээ гэж хэлдэг байлаа. 

	Энэ үеийг хүртэл жинхэнэ өлсөж үзээгүй Маугли, гурван жилийн өмнөх хуучин бал идэж, хад асгын дундах зөгийн үүрүүдээс чихрийн цардсаар бүрхэгдмэл өрөл шиг хар балыг хаман авчээ. Бас модны үндсэн доогуур гүн шургасан авгалдай түүж, зөгийн үр хүүхдийг хулгайлжээ. Жунглийн ангийн шувууд яс арьс болтлоо турсан тул Багира, шөнөдөө гурав дахин гөрөөлөх боловч ер цадталаа хооллосон үгүй. Хамгийн хэцүү нь ус байлаа. Жунглийн амьтад ус уух нь ховор боловч нэг уухаараа ханахаа үл мэднэ. 

	Аагим халуун, хэвээр үргэлжилсээр, бүх чийгийг хатааж, эцсийн эцэст бүх ундаргаас зөвхөн Вайнгангийн гол салаа ганцаар үлдэхэд, зуу буюу түүнээс ч илүү насалсан зэрлэг заан Хатхи урсгалын дунд усан дотроос гарч ирсэн урт хөх чулуун уулыг харж Эвлэрэхийн Хад гэж танимагцаа хошуугаа өргөж, тавин жилийн өмнө эцгийнхээ зарласны нэг адил усны Эвлэрэхийн Уриа зарлан хашхирлаа. Зэрлэг гахай, буга, одоснууд түүний уриаг сөөнгөтсөн хоолойгоор угтан авахад, Чиль элээ өндөрт эргэлдэн, өлсгөлөнгийн тухай Жунгли даяарт хашхиран исгэрэн мэдэгджээ. 

	Жунглийн хуулиар Эвлэрэхийн Уриа зарласан цагт усны дэргэд аллага хийж үл болох бөгөөд хэрэв зөрчвөл үхлээр шийтгэдэг ажээ. Идэх юмнаас уух юм чухал учир ингэдэг байв. Зэрлэг шувуу цөөрөхөд, жунглийн араатан амьтад яаж ийгээд л амьдрах боловч, усны ганц ундарга үлдсэн болохоор ус л ховор эрдэнэ болжээ. Ийм учраас жунглийн амьтад ус ууж дуустал бүх ан гөрөө зогсдог болжээ. Ус элбэг байсан урьдын сайн цагт бол Вайнганги ч юм уу, өөр усанд очиж явсан ан гөрөөсийг үхлийн аюул заналхийлэх явдал шөнийн амьдралд олонтоо тохиолддог байжээ. 

	Нэг ч навч мөчир сажигнуулахгүй явж голд хүрээд ямар ч дуу шуугианыг дарж чадах усны хүрхрээн дунд өвдөгцөө уснаа зогсож, мөрөн дээгүүрээ гэдрэг харан харан ус уухдаа, аюул заналаас сэргийлэн, бүх булчингаа хөвчлөн зогсох бөгөөд дараа нь, элсэрхэг эрэг тийш гүйн гарч, гайхан зогсох сүрэг дээрээ, хошуу нойтон, гэдэс дүүрэн ундалсан очдог байлаа. Ямар ч үед Багира буюу Шер-Хан дайран орж барьж авах магадгүй тул тийнхүү болгоомжтой ундалсандаа урам зоригтой ойлон цойлон одсон залуу буга гайхам сайхан гүйлдэх билээ. Гэвч, үхэл амьдралыг шийдвэрлэх энэ тоглоомын үе өнгөрч. өлсөж зовсон жунглийн амьтад бар, баавгай, буга, гахай, одоснууд зэрэгцэн явж, хатаж сайртсан гол дээр очицгоож бохир ус шимэн, байр байрандаа хөдлөх тэнхэлгүй удтал зогсох билээ.

	Буга, зэрлэг гахайнууд, хатсан үндэс, хагдарсан навчнаас дээр юм олж эс идэх тул өдөржин хий дэмий тэнэнэ. Одоснууд нарлаг зөөлөн хавцгай, наанги шаварт сэрүүн бүрд олж эс цэнгэюү. Могойнууд жунглиэс гарч ганц нэг мэлхий юү магад гэж голын усанд очно. Тэд нойтон чулуу ороож, зэрлэг гахай, үндэс эрж яваад түүнийг хоншоороороо мэдэлгүй хөндчихсөн ч тэр, тоох шинжгүй ажээ. Хамгийн хашир анчин Багира хүртэл яст мэлхий барьж идэх болсоор уджээ. Загаснууд усны гүн дэх аргаж хатсан шавар доогуур нуугджээ. Эвлэрэхийн Хадан цохио л зөвхөн урт могой мэт гулдайн харагдах бөгөөд сулхан долгио, түүний улайсаж халсан хажуу бөөрийг шүргэн урсах нь сонстох төдий аж. 

	Энд л Маугли, хань нөхдийн хамт сүүдэр сэрүүнийг эрэлхийлэн орой бүр ирдэг байв. Түүний дайснуудын хамгийн өлсгөлөн нь ч гэсэн түүнд бялдуучилна ч гэж үү дээ. Үс ноосгүй нүцгэн Маугли нөхдийнхөө дэргэд их л дорой хөөрхийлөлтэй байлаа. Түүний үс наранд шарагдан, хожуул мэт зулгарч, хавирга нь сүлжмэл бургасан сав адил хэрзийн, хатангиртсан гар хөл нь өвсний орооцолдсон иш адил болж, мөлхсөөр байж өвдөг тохойгоо халцалсан ажээ. 

	Гэвч түүний хань нөхөд, зөвлөгч Багира, энэ хүнд үед тайван байж, ан агнахдаа яарч тэвдэлгүй, ямар ч юм үзсэн айж сандралгүй байхыг зөвлөсөн тул түүний нүд, ширэлдсэн үснийхээ доогуур тайван, хурц ширтсээр аж. 

	— Одоо ч цаг улирал тун муу байна. Гэвч бид үүний эцсийг хүртэл тэсвэрлэж чадвал, энэ аюул ч өнгөрнө л дөө. Хүү минь ходоод чинь хоосон л биз дээ? гэж хар ирвэс, төмөр зуух мэт жигнэсэн бүгчим үдэш асуулаа. 

	— Миний ходоод арай ч хоосонгүй, гэвч ашиг нь юухан билээ. Бороо, биднийг бүр мартаж, хэзээ ч ахиж орохгүй нь ээ. Багира чи юү гэж бодож байна?

	— Бороо орно оо. Бид, Махуа мод цэцэглэж, буга гөрөөс нялх ногоо идэж таргалахыг дахин үзэх болно. Эвлэрэхийн Хад тийш очиж шинэ сонин сонсъё. Жаахан Дүү минь, миний нуруун дээр суу. 

	— Одоо чинь хүнд юм үүрч явах цаг биш шүү. Үнэнийг хэлэхэд чи бид хоёр, тарган шар үхэртэй адилгүй байна шүү дээ. Одоохондоо би хөл дээрээ дөнгөөд явж чадна. 

	Багира, тоос шороо болж бүрзийсэн хажуу хавиргаа хялайн харж:

	— Өчигдөр шөнө, би нэг хөлөгтэйгөө байсан шар алав. Хэрэв тэр сул байсан бол би түүнд довтолж зүрхлэхгүй сэн билээ. Вау! гэв. 

	Маугли инээж:

	—Тэгвэл бид ч зоригтой л анчид юм даа. Над ч гэсэн өт хорхой барьж идэх зүрх зориг байж шүү дээ гэлээ. 

	Тэр хоёр, тал бүр тийш цацарсан хаялга бүхий голын эрэг, хатаж хоцорсон хугарамтгай бут руу бууж очив.

	Тэдэн тийш ойртож ирсэн Балу:

	— Энэ ус ч удахгүй ширгэх нь дээ. Тэр эргийг хараач! гэлээ. 

	Цаад талын эрэг дэх жунглийн өтгөн ногоо үндсээ хүртэл хатаж, шарлажээ. Өндөр өвсөн дундуур

	сүлжилдсэн зөрөг зам хэсэгхэн шаргал нам дор газрыг нааш цааш хэрэн тоосрох нь бодон гахай, буга согоонд гишгэгдэн дагтаршиж яагаа ч үгүй эрт боловч ус уухаар яарсан ан амьтдаар пиг дүүрэн байв

	Бодь гөрөөс ба түүний зулзага, хамрын тамхи мэт нунтаг тоосонд хахаж цацах нь сонстох ажээ. Усны Эвлэрлийг сахин хамгаалагч, Эвлэрлийн Хадыг тойрч урссан голын эхний нам гүм гармын тэнд, зэрлэг заан Хатхи өөрийн зулзагуудын хамт зогсож байв. 

	Тэрхүү эцэж турсан саарал амьтан, сарны гэрэлд урагш хойш ганхсаар зогсож харагдав. Тэдний доохно буга гөрөөс эгнэн зогсож бас доохно нь зэрлэг гахай, зэрлэг одос, нөгөө эрэг дэх бүр усанд тулж ургасан өндөр модны тэнд бар, чоно, ирвэс, баавгай зэрэг махчин амьтад, зориулагдсан байраа эзлэн зогсжээ. 

	— Үнэндээ бид нэг хуульд захирагдах юм гэж Багира, усны тэнд шавааралдан байгаа зэрлэг гахай, буга, одос зэргийн болгоомжилсон харц, харчигналдах эвэр тэргүүтнийг хялайн хараад, — Надтай төрөл нэгтэй бүхэнд олз омогтой байхыг хүсье гэж хэлмэгцээ бүх биеэрээ сунаж хэвтээд, нэг хажуу бөөрөө уснаас цухуйлгах зуураа: — Хэрэв л ийм хууль байхгүй сан бол сайхан ан хийж болох сан хэмээн шүднийхээ завсраар шивнэв.

	Сонор чихтэй гөрөөснүүд сүүлчийн үгийг сонсоод:

	— Эвлэрэл! Эвлэрлийн тухай бүү мартаарай! гэж айж шивнэлдэв. 

	— Чимээгүй, чимээгүй! Багира, Эвлэрэл дуусаагүй цаг шүү. Одоо агнуурын тухай ярих цаг биш гэж зэрлэг заан Хатхи хэлжээ. 

	— Үүний чинь надаас өөр хэн мэдвэл зохих вэ? Би одоо яст мэлхийгээр хооллож, бах мэлхий барьж байна. 

	Ай даа! Мөчир ногоо идэж хивж сурсан ч болоосой гэж Багира голын эх өөд шар нүдээрээ ширтэн өгүүлэв. 

	— Бид ч гэсэн адилхан тэгж хүсдэг юм шүү гэж дөнгөж энэ хавар төрсөн, хуучин горимыг ойшоодоггүй бяцхан янзага хэлэв. 

	Жунглийн Амьтад хэдий хөөрхийлөлтэй байсан ч хөгжилдөж, зэрлэг заан Хатхи хүртэл өөрийн эрхгүй инээмсэглэв. Харин, бүлээн усанд тохойлдон хэвтэж байсан Маугли, тажигнатал хөхрөн, хөлөөрөө ус хөөсөртөл балбав. 

	— Жаахан мугалзуур чи сайн ярьж байна! гэж Багира хэржигнэн, — Эвлэрэл дууссан цаг түүнийг чинь чамд сануулъя даа хө гэж занаад, янзагыг сайн ажиж авахын тул харанхуйн зүг хүчлэн ширтэв. 

	Голын адгаар яриа хөөрөө бага багаар үүссээр усны бүх савыг хамрав. Гахайнуудын шахалдан хурхиралдан шиншилдэх чимээ, усны хөвөөний элсэн дээр зуур хоорондоо хүүрнэлдэн мөөрөх одос, идэш эрж эцэж ядарсан тухай гомдолдолтой домог нэг нэгэндээ ярьж байгаа буга гөрөөсний дуу чимээ, газар сайгүй сонстоно. Цаг хугацаа өнгөрөх тусам бие биедээ дасаж, тэртээ эрэг дээр байгаа араатан амьтдаас элдэв юм асууцгаана. Гэвч мэдээ бүхэн муу, жунглийн халуун салхи хад, модны хоорондуур шуугин дайрч, тоос шороо, мөчир гишүүг ус руу хаяж байв. 

	— Хүмүүс ч гэсэн анжисныхаа ард үхэж байна. Мандах нарнаас шингэх нар хүртэл гурван хүн үхэхийг би үзлээ. Тэд хөдөлгөөнгүй хэвтэж, дэргэд нь одос үхрүүд нь бас унаж байв. Удахгүй бид ч тийнхүү хэвтэж, дахин босохгүй болно гэж нэгэн залуу буга хэлэв. 

	— Гол өчигдөр шөнийнхөөс татарчээ. Хатхи минь чи, энэ шиг ган болохыг үзсэн үү? гэж Балу асуув. 

	— Ган өнгөрнө өө, өнгөрнө гэж Хатхи, хошуундаа ус балган нуруу бөөрөө шүрших зуур хариулав. 

	— Манайд, удаан тэсвэрлэж үл чадах ганцхан л амьтан байна даа гэж Балу, дотно хайрт жаалаа ширтэнхэн байж өгүүлэв. 

	Тэгэхэд нь Маугли усанд орж суух зуураа жигшсэн янзтай:

	— Би юү? Над хуу татчихаар өтгөн үстэй арьс байхгүй. Хэрэв Балу чиний арьсыг хуу татвал... гэтэл Хатхи элгээ хөштөл инээв. 

	Харин Балу:

	— Хүү минь, хууль сургаалын багштайгаа ингэж ярилцаж болдоггүй юм. Намайг арьсгүй нүцгэн явахыг одоо болтол хэн ч үзээгүй гэв. 

	— Үгүй дээ. Балу минь, би гомдохоор юм хэлэхийг хүсээгүй байна. Зөвхөн, чи бол кокосны хальстай самар адил байна. Харин би бол хальсгүй самар шиг юм. Хэрэв чиний энэ хүрэн хальсыг... 

	Маугли заншсан ёсоор амандаа хуруугаа хийж хөлөө солбин суугаад санаж бодсоноо ярьж байтал хар ирвэс Багира зөөлөн савраа тэнийлгэн түүнийг ус руу түлхэн унагаж, хахаж цацан босоход нь:

	— Балугийн арьсыг хуулах гэх, бас кокосны самар гэж... өөр бас юу гэмээр байна. Кокосны самар ер нь яахыг чи үзээрэй! хэмээн Мауглийг донгодов. 

	Багирын ингэж аашлах нь жунглийн хуучны хуучин нэгэн тоглоом гэдгийг мэдэх боловч хэсэг зуур аль ч учраа олоогүй Маугли:

	— Яагаа вэ, тэгээд? гэж өгүүлжээ. 

	Тэгэхэд нь Багира, хөвүүнийг ус руу дахин түлхэж:

	— Чиний толгой хагараагүй нь л яамай гэж хэнэг ч үгүй хариулав. 

	Тийнхүү Мауглийг гурав дахь удаагаа усанд шумбаад гарч ирэхэд нь:

	— Өөрийнхөө багшаар тоглоом тохуу хийх нь сайн хэрэг биш гэж баавгай хэлэв. 

	— Сайн хэрэг биш ээ! Харин та нар тэгээд яах гээ вэ? Энэ шалдан амьтан, сармагчин адил ой модоор харайлгаж, бас тэгээд ханалгүй хуучин хашир анчныг дооглож сахал амыг нь татална гэнэ ээ гэж, гол руу гэтэж ирсэн доголон бар Шер-Хан хэлэв. 

	Шер-Хан, тэртээ эрэгт байгаа гөрөөснүүд сандралдахыг бахаа ханатал харж бяцхан зогссоноо, сахалт дөрвөлжин толгойгоо ус руу дүрж, ус долоон архирч:

	— Жунгли ч одоо муусайн шалдан гөлөгнүүдийн хэвтэш болжээ! Хүний зулзага чи миний өөдөөс хар гэлээ. 

	Маугли түүн тийш цэх өмнөөс нь зоригтой бөгөөд хэтэрхий хэрцгий янзаар харахад Шер-Хан нүд далдиран хараагаа буруулжээ.

	— Маугли ч, Маугли л байна даа! Энэ бол хүн ч биш, чоно ч биш, тиймгүй сэн бол энэ айх сан. Хойтон жилээс би ус уух зөвшөөрлийг үүнээс авах болох нь ээ! Уф! гэв.

	Багира, барын нүд өөд ширтэн харж:

	— Тэгж ч магадгүй дээ. Тэгж магадгүй... Түй, Шер-Хан! Энэ чинь юун муухай бузар юм энд авчрав? гэлээ. 

	Доголон бар, толгой хүзүүгээ усанд шумбуулахад тослог хар зурвас гол уруудан урсав. 

	— Цагийн өмнө би хүн барьсан гэж Шер-Хан ичгүүргүй хариулав. Тэгээд архиран хэржигнэсээр ус долоов. 

	Хэсэг гөрөөс цочиж займран:

	— Энэ, хүн алсан гэнэ! Хүн алсан гэнэ! гэж шуугилдан шивнэлдэж агснаа сүүлд нь бүр хашхиралдав. Тэгээд бүгдээр зэрлэг заан Хатхи өөд хартал тэр сонсоогүй юм шиг байлаа. Хатхи хэдийд ч яардаггүй тул тэр тийнхүү урт насалдаг аж. 

	— Ийм үеэр хүн ална гэнэ ээ! Түүнээс өөр ан жунглид алга гэж үү? гэж Багира бузарлагдсан уснаас гарч, муур адил хөлөө ээлжлэн сэгсэрч жигшсэн янзтай өгүүлэв. 

	— Би түүнийг идэх гэж алаагүй юм. Алах дур хүрээд л тэгсэн юм. 

	Дахин айж сандарсан чимээ гарахад Хатхийн анигар цагаан нүд Шер-Ханы зүг догшин харав. 

	— Алах дур хүрээд л тэгсэн юм... Харин одоо би энд амны цангаа гаргаж, угааж цэвэрлэхээр ирсэн юм... Хэн намайг хориглох бил ээ? гэж Шер-Хан үргэлжлэн хэлэв. 

	Багирын нуруу, хүчит салхинд үлээгдэж хөвчилсөн хулс адил нахилзахад, Хатхи хошуугаа яаралгүй өргөж:

	— Алах дур чинь хүрээд л тэгсэн хэрэг үү? гэж асуув.

	— За тийм. Энэ бол миний эрх, миний шөнө байсан юм. Хатхи та үүнийг мэднэ шүү дээ гэж Шер-Хан зулгуйдан хариулав. 

	— Тийм ээ, би мэднэ гээд Хатхи хэсэг зуур дуугай байснаа, — Чи ханатлаа ундлав уу? гэж асуув. 

	— Энэ шөнөдөө ханалаа. 

	— Тэгвэл яв, гол горхи гэдэг чинь амьтныг ундлах гэж байдгаас биш, чамд бузарлуулах гэж байдаг юм биш, хүн амьтан цөм зовж байгаа ийм үед, доголон бараас өөр хэн ч, эрхийнхээ тухай чалчихгүй сан... цэвэр ч бай, бузар ч бай, Шер-Хан чи хэвтэш рүүгээ зайл! 

	Сүүлийн үг нь, мөнгөн бүрээний дуу адил хангинав. Хатхийн гурван хөвүүн, ямар ч хэрэггүй мөртөө, хагас алхам урагшлав. Шер-Хан архирах ч зүрхгүй болж, сэмхэн зайлав. Хэрэг төвөг гаргавал Хатхи жунглийн эзэн ёсоор шийтгэнэ гэдгийг бусдын нэгэн адил тэр мэдэж байв. 

	— Шер-Ханы ярьдаг чинь юун эрх бил ээ? Хүн алах явдал хэзээ ч ичгэвтэр хэрэг гэж хуульд байдаг. Харин Хатхи юу гэж хэлэв ээ... гэж Маугли, Багирын чихэнд шивнэхэд,

	— Түүнээс өөрөөс нь асуу. Жаахан Дүү минь, би мэдэхгүй юм байна. Тийм эрх байсан ч гэсэн, үгүй ч гэсэн би л Хатхийн оронд байсан бол тэр доголон махчныг хаширтал нь залхаах сан. Хүн алчихсан даруйдаа Эвлэрлийн Хаданд ирээд, бас онгирч сагсуурч байдаг... ёстой л дэлт чонын ааш даа! Түүнээс гадна тэр, сайхан усыг бузарлачихлаа. 

	Маугли агшин зуур хүлгэлзсэнээ, жунглийн бүх амьтад Хатхиас зүрхлэн асууж чадахгүй байгааг мэдээд, зориг гаргаж хашхирсан нь:

	— Хатхи гуай, Шер-Ханы ярьдаг чинь юун эрх бил ээ? гэв. 

	Жунглийн Амьтад, ер нь ихэд сониучхан амьтад тул Мауглийн үгийг дэмжин талархаж, хоёр эрэг дагуу шуугилдсан бөгөөд хамгийн гүнзгий бодлогот харцтай Балу-гаас бусад амьтад, харсаар байтал болсон тэр хэргийн аль ч учрыг нь ойлгосонгүй. 

	— Энэ бол хуучны түүх, жунглиэс их урьдын юм. Эрэг дээрх амьтад чимээгүй болцгоо, та нарт түүнийг би ярьж өгье гэж Хатхи хэлэв. 

	Одос ба зэрлэг гахайнууд бие биедээ шахцалдан түлхэлцэж нэг, хоёр мөч болсны дараа сүргийн удирдагчид:

	— Бид хүлээж байна! гэж давтан хэлцгээв. 

	Хатхи урагшилж, Эвлэрлийн Хадны дэргэдэх гармын дунд, өвдөгцөө уснаа зогсов. Тэрний шар соёо үрчгэр туранхай бие хэдий дорой боловч жунглийн эзэн гэдэг нь харахад илэрхий ажээ. 

	— Хүүхдүүд минь ээ, та нар харж байгаа биз дээ? Та нар ертөнц дээрх амьтны дотроос хүнээс айдаг шүү дээ? хэмээн тэр яриагаа эхлэв. 

	Сайшаах дуун сонсогдлоо. 

	— Энэ чинь чамтай хамаатай юм, Жаахан Дүү минь гэж Багира, Мауглид хэлэв. 

	— Над уу? Би Чөлөөт Амьтдын анчин тул сүрэгтээ л хамаарагдана. Хүн над ямар хамаатай юм?гэж Маугли хариулав. 

	Хатхи үгээ үргэлжлүүлэн:

	— Хүнээс яагаад айдгаа мэдэх үү, та нар? Яагаад гэвэл ийм юм. Хэн ч үл мэдэх, маш эрт балар цагт бид бүхэн нэг нэгээсээ айхгүй хамт бэлчдэг байсан юм. Тэр цагт ган гачиг байсангүй, модны жимс, цэцэг, навч зэрэг дэлгэрэн ургаж, бид цөм зөвхөн жимс, цэцэг, навч, холтос, ногоогоор хооллодог байв гэхэд Багира:

	— Тэр цагт төрөөгүйдээ би их баярлаж байна! Холтос чинь хумс хурцлах төдийд л сайн даа гэлээ. 

	— Жунглийн ноён хамгийн анхны эзэн нь Заан Тха байлаа. Тэр хошуугаараа гүн усан дороос жунглийг татан гаргаж, соёогоороо хагалсан газар нь гол урсаж, хөлөө дэвссэн газар нь нуур тогтож, хошуугаа өргөн мөөрөхөд нь ой мод ургаж байв. Тха, ингэж жунглийг бүтээн байгуулсан тухай энэ домгийг ингэж л над ярьсан юм. 

	— Энэ чинь ам ам дамжсаар богино болсонгүй шүү гэж Багира шивнэв. Харин Маугли, алгаараа амаа таглан инээд алджээ. 

	— Тэр үед амттай гуа, чинжүү сахрын зэгс байсангүй, мөн та бүхний үл андах, жижигхэн урц ч байсангүй, Жунглийн Амьтад, хүний тухай юу ч мэдэхгүй, цөм нэг амьтан мэт, ойд эвтэй сайхан амьдарч байжээ. Гэтэл удалгүй, нутаг бэлчээр бүх амьтанд хангалттай байсан боловч ан амьтад идэш хоолоо булаацалдан хэрэлдэж эхлэв. Тэд залхуурцгааж, амьтан бүхэн амарч хэвтэх газраа бэлчээрлэж байхыг хүсэх болов. Хаврын бороо орсны дараа хааяа бид ч гэсэн тэгдэг шүү дээ. Анхны Заан Тха-д их ажил байв. Тэр шинэ жунгли байгуулж, голыг урсгаж байв. Бүх ажлыг тэр ганцаар амжуулж чадахгүй учир Анхны Барыг, жунглийн захирагч шүүгч болгов. Жунглийн амьтад түүнд очиж маргаанаа таслуулж байв. Тэр цагт анхны бар, бусад амьтдын хамт жимс, ногоо иддэг байжээ. Тэр бар, надтай адил том, чөдөр өвсний цэцэг адил бүх бие нь үзэсгэлэнтэй, шар өнгөтэй байлаа. Жунгли үүсэж байсан хуучин сайн цагт, барын арьсан дээр нэг ч толбо, нэг ч зурвас байсангүй. Жунглийн амьтан бүхэн түүнээс айхгүй очдог байсан бөгөөд түүний үг, бүгдэд хууль байлаа. Тэгэхэд бид цөм нэг амьтан байсныг бүү мартаарай. 

	Нэг шөнө, хоёр буга бэлчээр булаацалдан маргалдав. Энэ маргаан бол одоо эвэр ба урд хөлийн туурайн хүчээр тасалдаг маргаан шиг тийм маргаан байв. Тэгээд хоёр буга, цэцгэн дунд унтаж байгаа Анхны Бард гомдол мэдүүлэхээр ирээд нэг нь түүнийг мөргөсөнд, Анхны Бар, өөрийгөө захирагч, шүүгч гэдгээ умартан босон харайж, тэр бугын хүзүүг мулталжээ.

	Тэр шөнө болтол биднээс нэг ч амьтан үхээгүй юм. Анхны Бар, юу үйлдсэнээ үзээд, цусны үнэрээс болж сандарсандаа хойд зүгийн намаг руу зугтан зайлав. Тэгээд жунглийн амьтан бид, шүүгч үгүй болж, хоорондоо хэрэлдэж, зодолдох болсон юм. Тха шуугиан чимээг сонсоод бидэн дээр ирэв. Нэг нь нэг юм ярьж, нөгөө нь өөр нэг юм ярих боловч тэр, цэцгэн дунд үхсэн бугыг хараад, хэн үүнийг алав гэж биднээс асуухад, цусны үнэрээс болж аль ч учраа алдсан бид түүнд юү ч хариулж чадсангүй. Бид жунгли дундуур ухаан мэдээгүй үсэрч харайн хашхиралдан, толгой түрүүгээ сэжлэн тонгочиж байв. Анхны Заан, алаачийг мэдэхийн тулд, ороонгоо чөдөр өвс ба моддын доод мөчирт алаачийг тэмдэглэж ав гэж зарлиг болов. 

	Тэгээд Тха: «жунглийн эзэн болохыг хэн хүсэж байна?» гэж асуулаа.

Автоматаар үүсгэсэн тайлбар]

	 

	Мөчир дээр амьдрагч бор сармагчин үсрэн харайж, хашхирсан нь: «Жунглийн ноён болохыг би хүсэж байна!» гэжээ. 

	Тха инээмсэглэж хариулсан нь:

	«Тэгэг, энэ болог» гэж хэлчхээд, ууртай нь аргагүй явчихжээ. 

	Хүүхдүүд минь, та нар бор сармагчныг мэдэх буй за, тэр үед сармагчнууд, одоогийнхтойгоо яг адилхан байсан юм. Анхандаа тэд ухаантай царай гаргасан боловч хэдхэн минутын дараа биеэ маажин, дээш доош үсрэлдэв. Мөн тэд, модонд дүүжлэгдэж толгойгоо уруу харуулан, модон дор зогсож байгаа амьтдыг дооглон, хариуд нь ч амьтад сармагчныг дооглож байхыг Тха харав. Ингээд л жунгли хууль захиргаагүй болж, зөвхөн л утгагүй үг, дан ганц хий хоосон чалчаа үлдсэн юм:

	Тэгэхэд Тха, бид бүгдийг дуудаж хэлсэн нь:

	«Та нарын анхны эзэн жунглид үхэл авчирсан, хоёр дахь нь шившиг болсон. Тэгэхлээр одоо та нарт хэн ч зүрхлэн зөрчиж үл чадах тийм хууль өгөх хэрэгтэй болжээ. Тэгэхээр та нар, Аймшиг гэдэгтэй учирна. Та бүгдийн эзэн болох тэр Аймшиг хэн болохыг удахгүй мэдэх болно. Харин бусад зүйл аяндgа бүтнэ» гэлээ. 

	Тэгэхэд нь Жунглийн Амьтад бид: 

	«Аймшиг гэж юү вэ?» гэж асуув. 

	Тха хариулсан нь:

	«Юу болохыг эрцгээ, тэгэхээр л олдоно» гэв. 

	Бид, Аймшгийг эрсээр, жунглийг хөндлөн гулдгүй явлаа. Удалгүй одоснуудтай уулзахад... 

	Одоснуудын удирдагч Меса, элсэн хайрын тэндээс: 

	— Уф! гэж дуудав. 

	Меса бол одос байлаа. Жунглийн нэг агуйд хойд хөл дээрээ явдаг, үсгүй нүцгэн амьтан. Аймшиг гэдэг тэнд байгаа гэж хэлж өглөө. Тэгэхэд нь бид одоснуудыг дагаж тэр агуйд очвол агуйн амсрын дэргэд Аймшиг зогсож байлаа. Тэр Аймшиг, одоснуудын өгүүлсэн адил үсгүй шалдан, хойд хөлөөрөө явж байв. Биднийг үзээд тэр хашхирсан нь түүний дуу, бидний эрж яваа Аймшиг мөн гэдэг итгэлийг бидэнд төрүүлсэнд бид овооролдон түлхэлцэж, нэг нэгийгээ дайран унагасаар зайлан зугтав. Тэр шөнө жунглийн амьтад, хуучин заншлаараа хамт амарч хэвтсэнгүй, харин аймаг угсаа бүр тус тусдаа, гахай гахайтайгаа, буга бугатайгаа, эвэртэн нь эвэртэнтэйгээ, туруутан нь туруутантайгаа хамт хэвтэв. Бүхэл шөнөжин, Аймшгаас айн чичирч, тус тусдаа хонолоо. 

	Зөвхөн Анхны Бар бидэнтэй хамт байсангүй. Тэр, хойд зүгийн намагт нуугдсаар л байв. Бидний, агуйд юу үзсэн тухай мэдээг тэр сонсоод:

	«Би очиж, түүний чинь хүзүүг булгалж өгье» гэлээ. Тэгээд тэр, агуйг олж очихоор шөнөжин гүйхэд нь түүний замд тохиолдох ороонго чөдөр өвс, модод, Тха-гийн зарлиг ёсоор, навч мөчрөө доош унжуулж, гүйдэл дунд нь түүний дух, эрүү, хажуу нурууг самардан байв. Чөдөр өвс хүрээгүй газар нь түүний зурвас үс нь үлджээ. Одоо болтол түүний үр хүүхэд тийм зурвас үстэй ажээ. Агуйд хүрч очиход нь, Үсгүй Аймшиг шөнөөр ирдэг эрээн цоохор» гэж гараа сунгахад нь Анхны Бар, үсгүйгээс айж, буцан намаг руугаа улин зугтав... 

	Маугли, эрүүгээ усанд дүрж, чимээгүй инээв.... Тэр бар, Тха-гийн сонстол, тийм чанга ульсанд: «Юу болов чи?» гэж Тха асуув. 

	Анхны Бар, зөвхөн дөнгөж сая бий болсон тэнгэр өөд (одоо энэ тэнгэр бүр хөгширчээ) хошуугаа өргөн:

	«Тха минь миний захиргааг буцааж өгөөч! Би,. Үсгүйгээс айж зугтсан, тэр намайг булай муухай нэрээр нэрлэсэн нь бүх жунглийн өмнө миний цэрийг гутаалаа» гэжээ. «Харин яагаад?» гэж Тха асуутал. 

	«Би, намгийн шавхайд хутгалдсан тул муухай эрээн цоохор болжээ» гэж Анхны Бар хариулав. 

	«Тэгвэл нойтон ногоонд хөлбөрч холбирон арч даа. Хэрэв шавар шавхай бол арилалгүй яах вэ» гэж Тха хэлэв. 

	Анхны Бар ногоон дундуур нүдээ эрээлжилтэл хөлбөрч бөмбөрөвч түүний арьснаас ганц ч толбо арилсангүй. Тха түүнийг харж инээхэд Анхны Бар:

	«Ямар гэм хийснээс би ийм болов оо?» гэж асуув. Тха хариулсан нь:

	«Чи буга алж, жунглид Үхэл авчрав. Үхлийн хамт Аймшиг ирэв. Тэгээд жунглийн амьтад, Үсгүйгээс чиний айсны адил, нэг нь нөгөөгөөсөө айх болов» гэлээ. 

	Анхны Бар:

	«Тэднийг би эртнээс, мэдэх учир тэд надаас үл айна» гэхэд,

	«Яваад үз л дээ» гэж Тха хариулав. 

	Анхны Бар жунгли дундуур хойш урагш гүйж, буга, гахай, зараа болон жунглийн амьтан бүхнийг чанга дуудав. Гэтэл бүх амьтад, урьд шүүгч байсан бараасаа одоо айн зугтжээ. 

	Анхны Бар, Тха тийш буцаж очоод, урам нь хугаран, толгойгоороо газар мөргөн, дөрвөн савраараа газар малтан:

	«Хэзээ нэгэн цагт жунглийн захирагч байсныг минь санаач! Тха гуай, намайг бүү март! Айж ичихийг мэдэхгүй байсныг минь миний үр хүүхэд санаж яваг!» гэхэд нь, Тха:

	«Жунглийг яаж байгуулсныг чи бид хоёр үзсэн болохоор тэгж ч болох юм. Чамд ба чиний хүүхдүүд урьд буга алаагүй байхад ямар байлаа, жилийн ганц шөнө тийм байг. Ганцхан энэ шөнө чи хүн гэдэг нэртэй - Үсгүйтэй дайралдавч айхгүй. Харин тэр, чиний хүүхдийг жунглийн эзэн, шүүгч мэт санаж айх болно. Энэ шөнө л Аймшиг нигүүлсэнгүй болог, тэгэхээр чи Аймшиг гэж юү болохыг мэднэ» гэв. 

	Тэгэхэд анхны бар:

	«Сайн байна, миний сэтгэл ханалаа» гэж хариулав. 

	Хожим нь тэр, голд ус уухаар очоод, хажуу хавиргандаа байгаа алаг зурвасаа харж, Үсгүйн өгсөн нэрийг санан уур хилэн нь бадрав. Тха амласнаа хэзээ биелүүлэх бол гэж тэр, бүтэн жил намагтаа байж хүлээв. Гэтэл нэг шөнө, Сарны Цөөвөр (үдшийн од) жунгли дээгүүр гарч ирэхэд түүний шөнө боллоо гэж бар үнэрлэн мэдээд, Үсгүйн суудаг агуй тийш явлаа. Тэгээд юм бүхэн Анхны Зааны амласан адил болж: түүний өмнө, Үсгүй, өвдөг сөгдөн газар унахад Анхны Бар түүн тийш дүүлэн очиж нурууг нь хугалаад, жунглид Үсгүй, дахиад байхгүй тул Аймшгийг аллаа гэж тэр боджээ. Тэгээд олзоо үнэрлэтэл, хойд талын ойгоос Тхагийн ирж явах нь сонстов. Удалгүй зааны дуу, одоо бидний сонсож байгаа дуу сонстов. 

	Гандаж хатсан дов толгодоор аянгын дуу нижигнэсэн боловч бороо орсонгүй, зөвхөн цахилгааны гялбаанд алсын уулс цайран харагдав. Хатхи яриагаа үргэлжлүүлэн:

	— Энэ дууг тэр сонссон юм. Энэ дуу түүнд өгүүлсэн нь:

	«Чиний нигүүлсэнгүй чинь энэ үү дээ?» гэв. 

	Анхны Бар уруул амаа долоон;

	«Юу нь аюултай юм бэ? Аймшгийг би аллаа шүү дээ» гэж хариулахад, Тха:

	«Мангуу, тэнэг ээ! Чи, Үхлийн хөлийн тушааг тайлсан болохоор чамайг үхтэл чиний мөрөөр Үхэл дагаж явах болно. Амьтныг алж хөнөөхийг чи хүнд сургалаа» гэж хэлэв. 

	Анхны Бар олзоо гишгэн:

	«Энэ чинь, түрүүчийн буга шиг өнгөрчээ. Аймшиг дахиад байхгүй тул би жунглийн амьтдыг захирах болно» гэлээ. 

	Тха хэлсэн нь:

	«Жунглийн амьтад чам дээр дахиад хэзээ ч ирэхгүй. Тэдний зам чинийхтэй хэзээ ч нийлэхгүй, тэд чамтай хамт хэзээ ч унтахгүй, чам дээр ирэх ч үгүй, чиний хэвтрийн ойролцоо ч бэлчихгүй, харин чиний нүдэнд үл харагдах бөгөөд чамайг нэвт хатгах зэвсгийг санаж олтлоо, Аймшиг чиний хойноос мөрдөн дагах болно. Тэгэхэд гэнэт чиний хөл доорх газар хагаран ангайх мэт болж, чөдөр өвс чиний Хүзүүнд ороолдон, ургаа модод чиний харайн гарч үл чадах тийм өндөрт эргэн тойрон сүглийнэ. Эцэст нь тэр, чиний арьсыг хуулан авч, хүүхдүүдээ хучиж дулаацуулж байх болно. Чи түүнийг хайрлаагүй болохоор тэр ч чамд өршөөл үл үзүүлнэ» гэв. 

	Түүнд олгогдсон шөнө өнгөрөөгүй байсан учир Анхны Бар чин зоригтой байв. 

	«Тха-гийн ам тангараг хүчинтэй байх буй за. Тэгэхээр та надаас миний шөнийг салган авахгүй буй заа?» гэхэд нь Тха:

	«Миний амласан ёсоор, чиний шөнө чамдаа л үлдэх бодно. Гэвч түүнийхээ төлөө их л өр төлөөсөнд орно доо. Чи алж хядахад хүнийг сургасан, тэр чинь цөмийг амархан сурч авна» гэлээ. 

	Анхны Бар, хариулсан нь:

	«Үүнийг хар, миний хөл дор, нуруу нь хугархай хэвтэж байна. Аймшгийг би алсан тул Жунгли даяар мэдэж аваг»

	Гэтэл Тха инээж өгүүлсэн нь:

	«Олны дотроос нэгийг л чи алжээ. Одоо чиний шөнө өнгөрсөн болохоор энэ тухайгаа чи өөрөө л жунглийнхэнд хэлэх болж дээ». 

	Өдөр болж, агуйгаас өөр нэг үсгүй гарч ирэн, зөрөг зам дээр алагдсан хүн түүн дээр зогсож байгаа барыг хараад хурц үзүүртэй мод шүүрэн авав. 

	Сахи зараа шуухитнан, гол руу бууж ирээд:

	— Одоо тэд чинь тэр хурц юмаа шиднэ шүү, гэлээ. 

	Гондууд1, Сахийг хамгийн амттай хоолонд тооцож, түүнийг Хо-игу гэж нэрлэдэг байжээ. Энэ учраас Сахи, ойн чөлөө дундуур тэмээлзгэнэ адил гялалзан нисэгч, гондын шидэт сүхний тухай юу эс андах билээ. 

	— Энэ бол нүхний ёроол руу хатгадаг шиг хурц үзүүртэй мод байлаа гээд Хатхи ярьсан нь, — Үсгүй, түүнийгээ шидэж, Анхны Барын хажуу хавиргыг нэвт хатгав. Юм бүхэн Тха-гийн өгүүлсэн ёсоор болж: Анхны Бар улин чарласаар хатгасан модыг ойчтол ой дундуур зугтан гүйхэд, Үсгүй, ийнхүү алс холоос хөнөөж чаддагийг жунглийнхэн цөм мэдэж, урьдхаасаа улам их айх болов. Анхны Бар ингэж, Үсгүйг алах хядах явдалд сургаснаар бид бүхэнд хэчнээн их аюул хортой болсныг та нар өөрсдөө мэднэ шүү дээ, урхи, занга, хавх, цагаан утаанаас нисэн ирж хаздаг ялаа (Хатхи бууны сумыг хэлж байна), биднийг ой модноос хөөн гаргадаг улаан цэцэг зэргээр алах болов. Тхагийн амласан ёсоор, Үсгүй, жилд ердөө ганцхан шөнө л бараас айх боловч бар, түүний Аймшгийг зайлуулах талаар юу ч хийж үл чадна. Хаана л Үсгүйтэй дайралдвал тэнд нь алж, Анхны Бар ямар бузар үйл үйлдсэнийг санах бүлгээ. 

	Тэгээд одоо Аймшиг, жунглиэр өдөр шөнөгүй хэсүүчилж явна. 

	Бугууд, энэ бүхэн бидэнд онц хэрэгтэй зүйл байна гэж бодож:

	— Ахи! Ао гэж уулга алдан байв. 

	— Тэгээд хэзээ нэгэн цагт, нэг аварга аймшиг бүгдийг заналхийлэх тэр үед бид жунглид өөрсдийн өчүүхэн Аймшгийг мартаж, одоо энд байгаа шиг нэг газар уулзаж учрах болно. 

	— Хүн ердөө ганцхан шөнө л бараас айдаг уу? гэж Маугли асуув. 

	— Ердөө л ганцхан шөнө гэж Хатхи хариулав. 

	— Гэтэл минийхээр... гэтэл биднийхээр... жунглийнхэн бүгдийн мэдэж байгаагаар бол Шер-Хан сард хоёр гурав дахин хүн алж байна шүү дээ. 

	— Тэр тийм ээ. Харин тэгэхдээ тэр, хүний араас нь дайран унагаж өөрөө хараа буруулдаг юм. Хэрэв хүн, өөдөөс нь харвал айж зугтдаг аж. Гэтэл өөрийнхөө шөнө бол тэр, тосгон дундуур нуугдалгүй явж, байшингуудын хоорондуур хэсүүчлэн, хаалгаар нь толгойгоо шургуулахад хүмүүс түүний өмнө өвдөг сөгдөн унадаг байна. Тэгэхэд нь тэр алдаг. Гэвч тэр шөнө ганцхан л удаа алах ёстой. 

	«Аа!» гээд Маугли усан дотор эргэж хөрвөн, өөр зуураа ярьсан нь, «— Шер Хан, намайг ямар учраас өөр лүүгээ хар гэснийг одоо би ойлгов. Энэ нь түүнд тус болсонгүй, тэр миний өөдөөс харж чадахгүй байсан, харин би... би, түүний өмнө өвдөг сөгдөн унаагүйгээ ойлгож байна. Тэгэхээр би хүн биш, Чөлөөт Амьтдын тоонд ордог аж». 

	— Хм-м! гэж Багира битүү архираад, — Бар өөрийнхөө шөнийг мэддэг үү? гэв. 

	— Үгүй, шөнийн манан дундаас Сарны Цөөвөр гарч ирэхээс нааш үл мэднэ, зарим үед тэр шөнө нь зун, хуурай цагт тохиолдоно. Заримдаа бороо орж байгаа өвөл цагт тохиолдоно. Хэрэв Анхны Бар л ийм хэрэг үүсгээгүй сэн бол бидний хэн нь ч Аймшиг гэдгийг мэдэхгүй сэн. 

	Бугууд уйтгартай санаа алдахад, Багира зальтайгаар инээмсэглэж:

	— Хүмүүс энэ... үлгэрийг мэдэх үү? гэж асуув. 

	— Тха-гийн үр хүүхэд, заан бид, мөн баруудаас өөр хэн ч үл мэднэ. Харин одоо та нар болон тэртээ эрэг дээр байгаа амьтад үүнийг сонсов. Та нарт, өөр хэлмээр юм над алга даа гээд Хатхи усанд хошуугаа дүрэх нь, дахин ярихыг хүсэхгүй байгаагийн тэмдэг ажээ. 

	Маугли, Балу тийш хандаж:

	— Яагаад, ямар учраас Анхны Бар ногоо, жимс навч идэхээ боль оо вэ? Тэр чинь зөвхөн, бугын хүзүүг л булгалсан шүү дээ. Түүнийг тэр идээгүй шүү дээ. Яагаад тэр, халуун цус амсах болов? гэж асуув.

	— Модод болоод чөдөр өвс, барыг тэмдэглэсэн шүү дээ. Жаахан Дүү минь, тэгээд тэр одоо бидний харж байгаагийн адил, алаг эрээн болсон юм. Буга, одос болон бусад бэлчээрийн амьтдаас хариугаа авах болсон тэр өдрөөс эхлэн, хэзээ ч ургамлын жимс идэхээ больсон юм гэж Балу хэлэв. 

	— Чи бас энэ үлгэрийг мэдэх үү? Тийм үү? Яагаад би үүнийг огт сонсоогүй байдаг бил ээ?

	— Яагаад гэвэл жунглиэр дүүрэн тийм үлгэр! бий. Нэгэнт эхэлбэл дуусгавар байхгүй юм. Жаахан дүү минь, чихийг минь амар аа!

	 


ЖУНГЛИЙНХНИЙ ДОВТОЛГОО

	Маугли, Зөвлөлийн Хаданд Шер-Ханы арьсыг тэлүүрдээд, Сионийн Сүргээс хэчнээн нь амьд мэнд байгааг бүх чононд өгүүлж, энэ үеэс эхлэн жунглид ганцаар ан хийх болно гэхэд нь Эх Чонын дөрвөн зулзага, түүнтэй хамт гөрөөлнө гэж амласныг та бүхэн санаж байгаа буй заа: Амьдрал байдлаа шууд өөрчилнө гэдэг нь ялангуяа жунглид тийм ч амар хэрэг биш ээ. Сүрэг бутран тарж, дуртай дуртай зүгтээ явахад Маугли юуны өмнө, төрөлх хэвтшиндээ очиж өдөржин шөнөжин унтав. Маугли сэрээд хүмүүсийн дунд байсан тухайгаа Эцэг Чоно, Эх Чоно хоёртоо, тэдний ойлгохын нь хэрээр ярьж өгөв. Маугли, тэдний өмнө, Шер-Ханы арьсыг хуулж авсан агнуурын хутгаараа тоглоход хутганы ир нь өглөөний гэгээ гэрэлд гялалзан гялтганахыг чононууд хараад, Маугли аахар шаахар юм сурчхаж шүү гэж хэлэв. Дараагаар нь Акела, Саарал Ах хоёр, Мауглид тусалж одоснуудыг жалга руу элдсэн тухайгаа ярихад Балу түүнийг сонсохоор толгодын оройд авиран гарав. Харин Багира, бартай тулалдсан Мауглийн заль мэхийг гайхан биеэ маажна. 

	Нар хэдийн мандсан боловч хэн ч унтаж амрахыг бодсонгүй, Эх Чоно толгойгоо үе үе өөд өргөж Зөвлөлийн Хаднаас салхины аясаар ирэх Шер-Ханы арьсны үнэрийг баяртай үнэрлэж байв. Маугли, батлан хэлсэн нь:

	— Хэрэв Акела, Саарал Ах хоёр туслаагүй бол би юү ч хийж чадахгүй сан. Эх Чоно минь, чи бор одоснууд жалга руу яаж дайрсан, хүний сүрэг над руу чулуу шидэх үеэр тэд, тосгоны хаалгыг хэрхэн хэмхэлснийг харсан ч болоосой! 

	— Би үүнийг хараагүйдээ баяртай байна гэж Эх Чоно ширүүн хэлэв. — Миний зулзагыг муу цөөвөр мэт хөөхийг би тэсвэрлэн өнгөрөөж үл чадна! Би, хүний сүргээс хариуг нь авмаар л байна. Гэвч чамайг сүүгээр хооллож байсан эмэгтэйг хайрлаж байна. Тийм ээ, ганцхан тэр эмэгтэйг л хайрлаж байна! 

	Эцэг Чоно залхуурсан байдалтай:

	— Ракша минь, чимээгүй, чимээгүй! Мэлхий хүү маань бидэн дээр дахин ирж, төрсөн эцэг нь улыг нь долоох болсон хойно яамай. Толгойдоо нэг гүвдрүүгээр илүү дутуу байх нь ялгаагүй юм биш үү? Хүнийг тайван байлга гэхэд Багира, Балу хоёр хадны цуурай адил:

	— Хүнийг тайван байлга! гэж давтан хэлэв. Маугли, Эх Чонын бөөр дээр дэрлэн, санаа амарлингуй инээмсэглэж, үүнээс хойш хүнийг үзэж харахыг ч мөн адил хүсэхгүй байгаагаа хэлэв. 

	Тэгэхэд нь Акела, өрөөсөн чихээ сэртэлзүүлэн:

	— Хэрэв хүмүүс чамайг тайван байлгахгүй бол яах вэ, Жаахан Дүү минь? гэхэд Саарал Ах тойрон суугчдыг харж, шүдээ хавиран:

	— Бид тавуул шүү! гэв. 

	Багира сүүлээ хөдөлгөж, Балу өөд харж:

	— Бид ч гэсэн гар бие оролцож чадах биш үү. Гэвч хүний тухай бодох хэрэг юү байна аа, Акела аа?гэхэд, гоонь чоно хариулсан нь:

	— Юу, байна ий? Энэ шар хулгайчийн арьсыг Зөвлөлийн Хаданд өлгөсний дараа би, хэрэв бидний хойноос хэн нэг хүн мөрдвөл, түүнийг төөрүүлэх гэж, тосгон тийш өөрсдийнхөө мөрөөр буцаж явж, өөрийнхөө мөрийг гишгэлэн, заримдаа хажуу тийш гарч хэвтэв. Ингэж мөрөө буруулсны дараа өөрөө ч учрыг нь олохоо болиод байтал миний дээгүүр сарьсан багваахай Мангу эргэлдэн нисэж:

	«Мауглийг хөөж зайлуулсан тосгоны хүн сүрэг хорт шарын үүр адил хүнгэнэж байна» гэж хэлсэн. 

	Маугли, хэдгэнийн үүрт, боловсорсон самар, тоглоом тохуу болгон шидэж, хэдгэнэд хөөгдөхөөсөө айхдаа ойролцоох усанд хар хурдаараа гүйн очиж ордог шигээ санаж:

	— Би тийш нь том чулуу шидчихсэн учир тэгж байгаа юм гэж дооглон хэлэв.

	— Би бас сарьсан багваахайгаас юу харсныг нь асуусан. Түүний хэлэх нь, тосгоны хаалганы өмнө Улаан Цэцэг дэлгэрч буутай хүмүүс түүнийг тойрон сууна, гэнэ. Үүнийг би дэмий ярьж байгаа хэрэг биш: хүмүүс гэдэг чинь шал дэмий юманд буу авч явдаггүй дээ гээд Акела хажуу хавирган дахь хуучин сорвио харж, — Үүнийг би туршлагаараа мэдэж байна. Жаахан Дүү минь буутай хүмүүс удалгүй бидний мөрөөр ирэх нь дээ гэлээ. 

	— Тэд ирж яах юм бэ? Хүмүүс намайг хөөж явуулсан. Бас тэгээд тэдэнд юү хэрэгтэй юм бэ? гэж Маугли уурсан асуув. 

	— Жаахан Дүү минь чи хүн шүү дээ. Чиний ах дүү нар чинь юү болоод яах гэж тэгж байгааг чөлөөт Анчин бид чамд яаж хэлж мэдэх вэ гэж Акела буруушаан өгүүлэв. 

	Акела сарвуугаа дөнгөж татаж автал, сарвуугаа тавьж байсан яг тэр газарт нь ангийн хутга гүн шигдэн оров. Маугли хутгаа хүний нүдэнд харагдамгүй тийм хурдан шиджээ. Гэтэл Акела бол чоно байлаа. Зэрлэг чонын холын сүлбээтэн нохой, түүний элэнц хүртэл дуг нойрон дунд нь тэрэгний дугуй хажуу хавирганд нь зөөлөн шүргэх төдийд сэрж, дугуйд дайруулахаасаа өмнө аюулгүй зүг тийш үсрэн зайлдаг байна. 

	— Үүнээс хойш Мауглитай ярьж байхдаа хүн сүргийн тухай бүү өгүүл! гэж Маугли тайван хэлээд хутгаа гэрт нь дүрэв. 

	— Пфф! Хурц шүд байна, гагцхүү хүн сүргийн сууц л чиний нүдийг гэмтээж дээ, Жаахан Дүү минь. Чиний ингэж хутгаа далайж байх хооронд би л бол буга алж амжих байна гэж Акела хутга хатгасан газрыг үнэрлэн өгүүлэв.

	Багира гэнэт үсрэн босож, хүзүүгээ урагш сунган, агаар үнэрлээд, бүх биеэ хөвчлөв. Саарал чоно, түүний бүх хөдөлгөөнийг даруй давтаж, баруунаас салхилах салхийг үнэрлэх гэж бага зэрэг зүүн тийш эргэв. Акела ч салхин зүг тавин алхам харайн явж, мөн бүх биеэ хөвчлөн суув. Маугли тэдэн тийш атаархсан байртай харж байлаа. Маугли, хүмүүсийн дотор ховор тохиолдох тийм сүрхий мэдрэхүйтэй боловч жунглийн амьтан бүхний хамарт байдаг ер бусын нарийн шинж чанараар дутмаг бөгөөд утаат тосгонд гурван сарын турш байсан нь түүний мэдрэхүйг бүр ч мохоожээ. Маугли хуруугаа норгож, хамраа арчаад, бүхэнд мэдэгдсэн үнэрийг олж үнэртэхээр дээш босов. 

	Оцойж суусан Акела:

	— Хүн ирлээ! гэж архирав. 

	— Балдео байна! Бидний мөрөөр мөрдөж явна. За тэр, буу нь наранд гялалзаж байна. Хараач! гэж Маугли суунгуут хэлэв. 

	Хуучин мушкет бууны зэс татуурга нарны гэрэлд, зөвхөн секундийн төдий гялалзана. Жунглид гялалзах гэрэл гарах зүйл бараг үгүй бөгөөд гагцхүү тэнгэрт үүл нүүдэллэн хөвөхөд гялтгануурын хэлтэрхий шиг өчүүхэн шалбааг л гялалздаг байв. Гэтэл энэ өдөр цэлмэг намуун байлаа. 

	— Бидний хойноос хүмүүс хөөж ирнэ гэдгийг би мэдсэн юм. Би Сүргийн удирдагч байсан нь дэмий ч хэрэг биш ээ! гэж Акела их л хөөрүү хэлэв. 

	Мауглийн дөрвөн чоно, юу ч ярилгүй, хэвлий дээрээ хэвтээд, доош толгодын зүг мөлхөн одож, ногоон ширэнгэ, үүргэнийн дунд далд орох адил гэнэт алга болов. 

	— Хаашаа явахаа над хэлээч? гэж тэдэнд Маугли хашхирав. 

	— Ш-ш! Бид, үдээс өмнө, тэдний толгойг тас татаж энд авчирна гэж Саарал Ах хариулав. 

	— Буцаад! Буцаад! Боль! Хүн хүнээ иддэггүй юм! гэж Маугли хашхирав.

	— Хэн өөрийгөө зөвхөн чоно гэл ээ? Хүн гэж дуудахаар уурлаж, над руу хутга хэн шидлээ? гэж Акела өгүүлэв. 

	Гэсэн ч дөрвүүл түүний үгийг дагаж, тун дурамжхан буцаж ирэв. 

	— Би яагаад тэгснээ та нарт тайлбарлах албатай юм уу? гэж Маугли уурсан хэлэв. 

	— За тэр хүн! Хүн ярьж байна! гэж Багира сахал дотроо бувтнаад Удайпурын вангийн амьтны тэжээврийн орчинд хүмүүс ингэж ярьдаг байсан. Жунглийн бидэнд, хүн бол амьтан бүхнээс ухаантай нь илэрхий билээ. 

	Харин хэрэв бид дэлдэн чихэндээ итгэдэг сэн бол хүн, ертөнц дээр хамгийн тэнэг амьтан болохыг мэдэх сэн гээд дуугаа өндөр болгож, нэмж өгүүлсэн нь: — Энэ удаа хөвүүний зөв: Хүмүүс сүргээрээ явж ан хийдэг, бусад нь яахыг мэдэлгүй байж нэгийг нь алах гэдэг муу хэрэг. Энэ хүмүүс биднээс юү хүсэж буйг очиж үзье. 

	— Бид явахгүй. Жаахан Дүү минь, чи ганцаараа гөрөөл дөө! Яахыгаа бид мэдэж л байна! Бид явсан бол түүний толгойг энд хэдийн авчрах сан гэж Саарал Ах уурлав. 

	Маугли бүх нөхдөө тойруулан харав. Түүний нүдэнд нулимс бүрхэж, цээж нь багтрав. Маугли урагш нэг алхаж, өвдөг дээрээ сөгдөн унаад:

	— Юү хүсэж байгааг би мэдэхгүй гэж үү? Намайг харагтун! гэж хэлэв.

	Тэд, Маугли өөд дурамжхан хараад, нүдээ буруулахад нь Маугли дахин өөдөөсөө харуулахад тэдний бүх бие чичирч, үс нь арзайн бостол Маугли ширтсээр байлаа. 

	— За, бид тавын хэн нь удирдагч байна даа? гэж тэр хэлэв.

	— Чи удирдагч, Жаахан дүү минь! гэж Саарал Ах, Мауглийн хөлийг долоон хариулав. 

	— Тэгвэл миний хойноос яваарай гэж Маугли хэлэв.

	Тэгэхэд нөгөө дөрөв нь сүүлээ хавчин, түүний хойноос дагаж явав. 

	Тэдний хойноос, довцог уруудан, чимээ аниргүй бууж яваа Багира;

	— Хүн сүргийн байрнаас ирсэн амьтан ямар болдгийг харав уу? Одоо жунглид ганц биш хуультай болох нь ээ, Балу минь! гэлээ. 

	Хөгшин баавгай юу ч хариулсангүй боловч их л олон юм бодож явлаа. 

	Маугли ой дотуур чимээ аниргүй явж, Балдеогийн явж байгаа замыг хөндлөн огтлохоор явав. Тэгээд бутыг ярж, мушкет буу мөрлөсөн өвгөнийг харвал: тэр, хоёр хоногийн өмнө тэдний явсан мөрийг даган нохойн гүйдлээр шогшиж явав. 

	Маугли, тосгоноос явахдаа Шер-Ханы хүнд арьсыг мөрөн дээрээ үүрч, түүний хойноос Акела, Саарал ах хоёр дагаж явсан учир мөр нь их л тодорхой байлаа. Балдео удалгүй, Акелын мөрөө буруулсан газар хүрч очив. Тэнд очоод газар сууж, удаан ханиалгаад, аман дотроо үглэсээр, алдсан мөрөө дахин олж авахыг хичээн эргэн тойрон хайж байх энэ үед түүнийг ажиглаж байгаа амьтад, чулуу шидсэн ч оночихоор тийм ойрхон байв. Ямар ч амьтан, чоно адил сэмхэн гэтэж үл чадах бөгөөд чононууд, Мауглийг болхи хөдөлгөөнтэй гэдэг боловч Маугли мөн л сүүдэр адил сэм гэтэж чаддаг байлаа. Тэд хар хурдаараа яваа усны онгоцыг далайн сүрэг гахай бүслэн авдаг шиг өвгөнийг бүслэн авч, хүний чих хэрхэвч дуулахгүй бүдүүнээс бүдүүн дуугаар өөр хоорондоо эрээ цээргүй ярилцаж байв. Нөгөө талд сарьсан багваахай нарийхан исгэчих нь ихэнх хүмүүст бүр ч үл сонсогдоно. Иймэрхүү байдлаар бүх шувуу, сарьсан багваахай, хорхой, шумуулын яриа эхэлнэ. 

	Балдео бөхийж, ямар нэг юм эрэн харуулдаж, уухилан байхад Саарал Ах:

	— Өөр ан хийхээс энэ чинь зүгээр юм шив. Энэ хүн, жунглийн голд төөрсөн гахай адил байна. Тэр хүн юү ярьж байна? гэв.

	Балдео уурсан үглэсээр байв. 

	Маугли тайлбарлаж:

	— Тэр ингэж ярьж байна; Намайг тойроод, чонын бүхэл сүрэг бүжиглэж байсан юм шиг. Ийм мөрийг энэ насандаа огт үзээгүй юм байна. Их ядарлаа гэж байна. 

	— Дахин мөр хайхаасаа өмнө энэ хүн амарч суух нь бололтой гэж Багира модны цаана нуугдаж, тоглоом тохуугаа үргэлжлүүлэн, сэтгэл тэнүүн өгүүлэв. 

	— Одоо энэ муу юу хийж байна?

	— Юм идэх гэж байгаа юм уу, эсхүл амнаасаа утаа гаргах гэж байгаа юм уу, хүмүүс ямагт амаараа ямар нэг юм хийж байдаг юм гэж Маугли хэлэв.

	Өвгөн гансаа нэрж асаагаад, тамхи татахыг мөр мөшгөгчид олж харав. Балдеог дараа харанхуй шөнө ч гэсэн таньж байхын тул тамхины нь үнэрийг сайтар мэдэж авахыг тэд хичээнэ. 

	Гэтэл хэсэг нүүрсчин замаар явж байснаа, энэ нутгийн хамгийн сайн анчин Балдеотой уулзаж, ярьж хөөрөхөөр зогсоцгоолоо. Тэд бүхэн дугуйран сууж, тамхилцгаахад, Балдео, Мауглийн түүхийг эхнээс нь, дуустал нь санааны зоргоор нэмж ярихдаа Мауглийг, шулам гэж нэрлэхэд, Багира ба бусад амьтад тэдэн тийш ойртон харж байв. Балдео, Шер-Ханыг яаж алсан, Маугли хэрхэн чоно болон хувирч түүнтэй өдөржингөө ноцолдсон, дараа нь дахин хөвүүн болон хувирсан, Балдео буугаа сумлаж Мауглийг буудахад сум нь нөгөө тийш эргэж Балдеогийн нэг одсыг алсан, тэгээд тосгоныхон хамгийн эрэлхэг анчин Балдеогоор шулам чоныг алуулахаар Сионийн ууланд хэрхэн илгээсэн, шулмын садан болох Мессуа нөхрийнхөө хамт өөрийнхөө байшинд хоригдож байгаа, албин шулмын хэрэгт холбогдуулан тэднийг удахгүй эрүүдэн тамлаж, дараа нь түүдэг галд шатаана гэх зэргээр ярихад энэ ёслолыг үзэхийг ихэд хүссэн нүүрсчид:

	— Хэзээ? гэж асуув. 

	Балдео өгүүлсэн нь: 

	— Намайг буцаж очтол юу ч болохгүй, тосгоныхон хамгийн түрүүн надаар, ойн хөвүүнийг алуулахыг хүсэж байгаа юм. Дараа нь тэд, Мессуа, түүний нөхрийг шийтгэж, тэдний одос ба газрыг хувааж авах болно. Нэг үгээр хэлэхэд, Мессуагийн нөхрийн одоснууд их сайн үхэр шүү. Чонын тэжээвэр, ойн шулмыг үрчилсэн хүмүүс хамгийн айхтар буг байгаа юм. Тэднийг алах нь юунаас ч дээр байдаг гэж Балдео ярив.

	Нүүрсчид айсан байдалтай тал тал тийшээ хялалзан, шулам харах болсон хувьтайдаа баярлаж байв. Гэвч юунаас ч түрүүн шулмыг хурдан олж намнах гэж байгаа Балдеогийн эрэлхэг зоригт, тэд дүүрэн итгэх тул эргэлзэх явдалгүй байв. Наран хэдийн тонгойж, нүүрсчид, Балдеогийн байдаг тосгонд очиж, албин шулмыг харж үзэхээр шийдэцгээв. Балдеогийн ярих нь буу зэвсэггүй хүмүүс жунгли дотуур явахад шулам чонотой мөч бүхэнд дайралдаж болох тул хөвүүн - шулмыг тэр заавал буудаж алах гэнэ. Тэднийг ойгоос өөрөө үдэж гаргах бөгөөд, хэрэв шулмын хөвүүн тэдэнтэй дайралдвал эндхийн хамгийн сайн анчин болохоо үзүүлэх гэнэ. Бөө түүнд юунаас ч үл айх сахиус өгсөн гэнэ. 

	— Тэр юү ярьж байна? Тэр юү ярьж байна? Тэр юү ярьж байна? гэж чононууд цөхрөнгөө барахдаа асуув. 

	Маугли, өөрийн огт үл ойлгох шулмыг ярих хүртэл тайлбарлаж, түүнд сайн байсан эр эм хоёрыг занганд хорьсныг ярьж өгөв. 

	— Хүн хүнээ барьдаг юм уу? гэж Саарал Ах асуув. 

	— Тэгж л тэр ярьж байна. Би заримыг нь ойлгохгүй юм. Тэд бүхэн ер нь ганирч галзуурсан байлгүй. Тэд, надаас юу хүсэж, Мессуаг нөхөртэй нь яагаад хорих хэрэгтэй болов? Улаан Цэцгийн тухай энэ бүх яриа юунд хэрэгтэй юм бэ? Бодох л хэрэгтэй. Балдеог буцаж очтол юу ч хийхгүй, Мессуаг яаж ч чадахгүй гэл үү. Тийм бий... Маугли гүнзгий бодож, агнуурын хутганы иш дээр гараа тавина. 

	Балдео, нүүрсчдийн хамт хойно хойноосоо цувран замдаа зоригтой оров. 

	— Би одоохон хүн сүрэг дээр очъё гэж Маугли хэлэв. 

	— Эднийг яах вэ? гэж Саарал Ах бүрэг бараг үзэгдэх нүүрсчдийн хойноос шунаг байдалтай харж асуув. 

	— Эднийг дуу шуугианаар үдээрэй. Харанхуй болохоос өмнө эд, тосгоны хаалганд бүү хүрээсэй гэж би хүсэж байна. Та бүхэн, эднийг саатуулж чадах уу? гэж Маугли мишээж өгүүлэв. Саарал Ах, цагаан шүдээ болгоомжтой хавирч; 

	— Эднийг, аргамжсан ямаа адил энд нь бүрмөсөн эргэцүүлээд байж бид чадна аа! гэв.

	— Тэгээд ч яах вэ. Тэднийг замд нь уйтгарлуулахгүйн тул бага зэрэг дуулж өг. Харин дуу нь төдий л их хөгжилтэй бус байвал зүгээр сэн, Саарал Ах минь. Багира чи ч бас эдний хамт явж дуулалц. Харин шөнө болохоор, тосгоны дэргэд надтай уулзаарай. Уулзах газрыг Саарал Ах мэднэ. 

	— Ийм балчир хүүхэд тэдгээрийг адуулах гэдэг тийм ч амар ажил биш ээ. Гэтэл хэдийд би унтаж нойроо авах бил ээ? Би ийм нэгэн нусгай юмнуудад дуулалцаж өгөх гэж үү! За яах вэ, үзээд л алдъя! гээд Багира эвшээлгэн хэлэвч, түүний нүдийг харвал иймэрхүү зугаатай явдалд сэтгэл баяртай байгаа нь илэрхий. 

	Ирвэс ой дүүрэн орилохын тул толгойг бөхийлгөн «Ан, олз омогтой болтугай!» гэж дуудсан шөнө дундын дуудлага гэгээн цагаан өдөр, эхэн хэрдээ нэлээд сүртэй байв. Энэ дуу заримдаа чангаран заримдаа сулдаж заримдаа бүр тасалдан, жунгли даяар цуурайтаж байгааг Маугли ой дотуур гүйж явахдаа сонсож инээмсэглэв. 

	Нүүрсчид бөөгнөрөн зогсож, хөгшин Балдеогийн буу, салхинд үлээгдсэн гадил модны навч адил чичирч байхыг Маугли харав. Дараа нь Саарал Ах: «Иа-ла-хи! Иа-ла-хи!» гэж том бор оронго гөрөөсний сүргийг хөөж явахдаа хэлдэг ангийн уриаг улив.

	Энэ уриа агшин зуур ойн бүх өнцөг буланд тархаж, улам улам ойрхон, тасалдалгүй сонстох бөгөөд хамгийн эгзэгтэй нарийн чимээ нь хүртэл бүр дэргэд дуугарах шиг сонстоно. Бусад гурван чоно түүнийг залган авч улилдахад үнэхээр сүрэг гөрөөсний халуун мөрөөр явж байна гэж Маугли ч андуурч андгайлмаар байв. Дараа нь дөрвүүл хамтран, Жунглийн өглөөний гайхамшигт дууг, чонын эрэлхэг хоолойгоор чичрүүлэн, уянгалуулан дуулав.

	Энэ дууны утга санаа, чонын дуулах ая нэг бүрийг үгээр хэлж үл болох бөгөөд энэ дууг сонссон нүүрсчид айн сандарч модонд авираад мөчир мэт салганан байхад Балдео, аман дотроо үглэн залбирч мөргөнө. Дараа нь чононууд хэвтэж унтав. Учир нь өөрийн хүч хөдөлмөрөөр амьдрагч ямар ч амьтан унтаж амрахгүй бол хэвийн байдлаар хөдөлмөрлөж үл чадах билээ. 

	Энэ үеэр Маугли мод модоор газар хороож, цагт есөн мод явахдаа, хүмүүсийн дунд хэдэн сар амьдарсан боловч хүч нь өчүүхэн төдий ч сулраагүйд баярлаж байлаа. Түүнд зөвхөн ганц зүйл бодогдох нь: Мессуа авгайг нөхрийн нь хамт занганаас гаргаж авах, үүнийхээ дараа, тосгоныхноос өшөөгөө авахыг Маугли амлаж явлаа. 

	Шер-Ханыг алдаг өглөө, Саарал Ах, Мауглийг хүлээж байсан Дхак мод, танил бэлчээр харагдах үеэр харуй бүрий болсон байв. Маугли бүх хүмүүсийг үзэн ядах боловч тосгоны орой дээврүүдийг харахтайгаа зэрэг сэтгэл нь тайвшран санаа алдана. Тарианы талбайгаас тэд, эрт буцаж ирээд оройн идээ хоолоо төхөөрөхийн оронд, дуу чимээ гарч байгаа тосгоны дэргэдэх саглагар модны дор цугларч шуугилдаж байв. 

	— Хүмүүс, нэг нэгийгээ барих гэж урхи тавих хэрэгтэй байлаа. Тэгэхгүй бол тэдний санаа сэтгэл үл амрах аж. Хоёр хоногийн өмнө тэд Мауглийг барьсан бөгөөд тэр нь одоо над, нэлээд удсан мэт санагдана. Өнөөдөр бол Мессуа, түүний нөхөр хоёрын ээлж болж. Харин үүнээс хойш маргааш, нөгөөдөр, олон хоногийн турш дахиад Мауглийн ээлж болно гэж Маугли хэлэв. 

	Маугли хашаан доогуур шурган орж, Мессуагийн сууцанд хүрч цонхоор нь харав. Тасалгаанд гар хөл нь хүлээстэй Мессуа хүнд амьсгалан шаналж хэвтэв. Түүний нөхөр нь эрээн будагтай оронд суран бүсээр хүлэгдсэн байв. Сууцны хаалга нь гудамж руу харсан бөгөөд бэх бат хаагдсан түүнийг гурав дөрвөн хүн налан сууж байв. 

	Тосгоны хэв заншлыг Маугли тун сайн мэддэг байв. Эдгээр хүмүүс хоол идэж, тамхи татаж, хоорондоо ярилцаж байгаа үедээ сонор сэрэмжгүй байдаг боловч хоолоо идэж гүйцсэний нь дараа тэднээс болгоомжлох хэрэгтэйг Маугли санав. Балдео удахгүй эргэж ирнэ, түүнийг мөрдөн дагаж байсан амьтад өөрсдийнхөө үүргийг сайн гүйцэтгэсэн бол Балдео нэлээд зүйлийг донгосох болно. Маугли цонхоор орж, эр эм хоёрын хүлгийг огтлон амыг нь бөглөсөн даавууг аваад сууцны дотуур сүү эрэв. 

	— Хүүгээ би хүрээд ирнэ гэж мэдэж байсан, мэдэж байсан! гэж Мессуа мэгшин уйлаад, — Одоо үүнийг би миний хүү лав мөн гэж мэдлээ! гэж Мауглийг тэврэв.

	Энэ үеийг хүртэл Маугли бүр тайван байсан боловч яагаад ч юм бүү мэд бүх бие нь чичирч байгааг өөрөө гайхав.

	Маугли хэсэг зуур дуугүй байснаа: 

	— Энэ сур юунд хэрэгтэй юм бэ? Яагаад чамайг тэд хүлсэн юм бэ? гэж асуув. 

	Чамайг л үрчилж авсан хэрэгт биднийг шийтгэж байхгүй юу, өөр юү байх вэ дээ? гэж нөхөр нь ууртай хэлээд, — Харахгүй юу миний цусыг! гэв. 

	Мессуа юу ч ярьсангүй. Харин Маугли түүний шархыг харж шүдээ тажигнатал хавирахыг тэд сонсов. 

	— Хэн ингэв ээ? гэж тэр асуугаад, — Энэ хэргийнхээ хариуцлагыг тэд хүлээх болно гэв. 

	— Энэ хэргийг бүх тосгоныхон үйлдсэн. Намайг баян гэцгээдэг байсан. Би олон малтай байлаа. Ингэхлээр чамайг тэжээсэн бид шулам болсон аж. 

	— Би ойлгохгүй юм! Мессуа ярь л даа. 

	— Чи бол бард алдчихсан миний Хүү, чамд би хайртай байсан учраас чамайг сүүгээрээ тэжээж байсныг чи, Натху минь санаж байна уу? гэж Мессуа асуугаад, — Тэдний яриагаар чиний эх, ороолон болсон эх, үүний учир үхэх ёстой гэнэ гэв. 

	— Үхлийг ч мэднэ л дээ. Харин ороолон гэдэг нь юу вэ? гэж Маугли асуув. 

	Мауглийг, Мессуагийн нөхөр духан доогуураа хялайн харсанд Мессуа инээмсэглэв,

	— Хараач? Үүнийг шулам биш гэж би мэдээд чамд хэлж байсан шүү дээ. Энэ миний хүү! Миний хүү гэж Мессуа нөхөртөө өгүүлэв. 

	— Хүү ч бай, шулам ч бай бидэнд ашиг нь юу байна? Чи бид хоёр одоо үхсэнтэй адил гэж нөхөр нь хариулав. 

	— Тэнд Жунглийн дундуур гарсан зам бий гэж Маугли цонхоор заагаад, — Та нарын гар хөл суллагдсан учир явагтун! гэлээ.

	— Хүү минь, бид жунглийг чам шиг мэдэхгүй шүү дээ. Бид хол явж үл чадна гэж Мессуа ярьж эхлэв.

	— Бидний хойноос хүмүүс хөөж, дахиад л нааш нь авчирна гэж түүний нөхөр нь хэлэв. 

	— Хм! гээд Маугли агнуурын хутганы үзүүрээр алгаа зурах зуураа, — Энэ тосгоныхонд би одоохондоо муу юм хийхгүй. Чамайг хөөж гүйцнэ гэж би л санахгүй байна. Харин жаахан азнавал та нар оройтож болно! гэж толгойгоо өргөн, хаалганы чанад хүмүүсийн гүйлдэн шуугилдахыг чагнан, — Тэд сая л Балдеог гэр лүү нь явуулав бололтой гэв.

	— Чамайг алуулахаар түүнийг өглөө явуулсан, чи түүнтэй дайралдаагүй гэж үү? гэж Мессуа өгүүлэв. 

	— Тийм ээ, бид... би түүнтэй дайралдсан. Түүнд ярих юм бий байх. Түүний чалчиж байх хооронд нэлээд юм хийж амжина. Гэвч тэд яах гэж байгааг мэдэж авах хэрэгтэй. Хаашаа явбал дээр болохыг та нар бодож байгаад намайг ирэхээр хэлээрэй. 

	Маугли цонхоор үсрэн гарч гүйгээд тосгоны хэрмийн ёроолд нуугдан байж, саглагаар модны ёроолд цугларсан олны яриаг дуустал чагнав. 

	Балдео хахаж цацсаар, газар хэвтэхэд бусад нь түүнд наалдан сууж элдэв юм асууцгаав. Балдеогийн үс нь сэгсийж модонд авирахдаа гар хөлөө шалбалж, бие шаналгаатай байсан боловч олон түмэнд өөрийн хүндтэй чухал болохоо ухамсарлаж хүч чармайн арай ядан ярьж байв. Цугласан олны дур сонирхлыг татах ба өөрийн яриаг Цааш улам сунжруулахын тулд, дуулдаг чөтгөр, ороолон, шулмын тухай үргэлжлэн ярьж эхлэв. Дараа нь тэр ус гуйв. 

	— За! Үг ч үг л байна! Дан чалчаа! Хүмүүс чинь сармагчны мах цусны садан юм даа. Тэр усаар амаа зайлаад, дараа нь тамхи татаад, энэ бүхнийгээ хийж гүйцсэнийхээ дараа ярьж эхэлнэ. За даа, хүмүүс гэдэг чинь тэнэг амьтад юм даа! Балдео яриагаараа хүмүүсийг саатуулж байгаа цагт, тэд Мессуа-г сахиулахаар хэнийг ч тавихгүй. Би ч ийм залхуу болчих бол уу? гэж Маугли хэлэв. 

	Маугли биеэ шилгээж, урц тийш явав. Цонхны дэргэд очтол түүний хөлийг ямар нэг амьтан долоохыг мэдрэв.

	— Ээж, чи энд юү хийж байгаа юм бэ? гэж Маугли, Эмэгчин чоныг таньж хэлэв. 

	— Модонд хүүхдүүдийнхээ ульж дуулахыг сонсоод би хамгийн хайртай хүү чинийхээ хойноос ирлээ. Мэлхий хүү чамайг сүүгээрээ хооллосон эмэгтэйг би үзэхийг хүсэж байна гэж өвсний шүүдэрт норсон чоно хэлэв. 

	— Түүнийг хүлээд, алах гэж байна. Би хүлээг нь огтолсон. Тэгээд тэр нөхөртэйгөө хамт жунглиэр явах гэж байна. 

	— Би бас тэднийг гаргаж өгье. Би хөгшин, гэвч ор шүдгүй болсон биш гээд Эх Чоно хойд хөл дээрээ оцойн сууж харанхуй урцны цонхоор харав. 

	Дараа сунаж хэвтэх зуураа аяархан:

	— Хамгийн түрүүн би чамайг сүүгээрээ тэжээсэн. Гэвч яваа яваандаа хүн, хүнтэйгээ нийлнэ гэж Багирын хэлдэг үнэнтэй ажээ гэж хэлэв. 

	— Магадгүй, хэмээн Маугли уруу царайлан хэлээд, — Гэвч одоо би энэ замаас хол байна. Энд хүлээж бай. Түүнд бүү үзэгд! гэлээ.

	— Мэлхий хүү чи надаас ердөө айдаггүй шүү дээ гэж Эх Чоно хэлээд хойш ухарч, сахлаг өвсөн дунд онц дадамгай байдлаар далд оров. 

	— Одоо тэнд бүгдээрээ Балдеог тойрон цуглаж Балдео тэдэнд ор худал юм ярьж байна гэж цонхоор орж ирсэн Маугли хөгжүүн өгүүлээд, — Түүнийг ярьж дуусангуут тэд наашаа, Улаан... галтай ирж та хоёрыг шатаана. Яах бил ээ? гэв. 

	— Би нөхөртэйгөө ярилцав. Эндээс Канхивар хүртэл гучин мод газар байна. Хэрэв өнөөдөр бид тэр хүрч чадвал амьд үлдэнэ. Чадахгүй бол үхнэ гэж Мессуа хэлэв. 

	— Та нар амьд үлдэнэ. Хэрмийн хаалгаар өнөөдөр нэг ч хүн гарахгүй. Үгүй энэ юү хийж байна аа?

	Мессуагийн нөхөр дөрвөн хөллөж, урцны буланд газар ухаж байв.

	— Тэнд мөнгө байгаа юм. Бид өөр юү ч биедээ авч явах арга алга гэж Мессуа хэлэв. 

	— Аа, тийм! Өнөө гар, гар дамждаг мөртөө гайхуулах юмгүй эд үү? Өөр газар тэрний хэрэг байдаг юм уу?

	Мессуагийн нөхөр уурсан хялалзаж:

	— Энэ муу ямар үхсэнийх нь шулам байдаг юм. Ердөө л нэг муу тэнэг амьтан! гэж бувтнаад, — Энэ мөнгөөр чинь би морь худалдан авна. Бид ингэж их нүдүүлчхээд хол явж хэрхэн чадна. Бидний хойноос бүх тосгоноороо хөөнө гээч... гэв. 

	— Хөөхгүй гэж танд хэлж байна шүү дээ. Хөөхийг би л зөвшөөрөхгүй. Харин морь авах нь ядарсан Мессуа-д сайн юм. 

	Мессуа-гийн нөхөр босож, хамгийн сүүлчийн рупиг бүсэндээ зангидав. Маугли туслалцан Мессуаг цонхоор гаргахад шөнийн сэрүүн салхи түүнийг илбэв. Гэсэн ч оддын бүрэг гэгээнд харагдах жунгли түүнд их харанхуй аймшигтай санагдав. 

	— Та нар Канхивар орох замаа мэдэх үү? гэж Маугли шивнэв. 

	Тэд толгой дохилоо. 

	— Сайн байна. Айх юмгүй гэж санаарай. Бас яарсны хэрэггүй. Зөвхөн,.. зөвхөн жунглид та нарын хойно урд чинь амьтан дуугарах л сонсдогдож магадгүй. 

	— Биднийг шатаачих вий л гэж айхгүй бол харанхуй шөнө жунгли дотуур явчхаж зүрхэлнэ гэж чи санаж байгаа юм биш биз? Хүнд алагдсанаас араатанд баригдсан нь дээр гэж үү? гэж Мессуагийн нөхөр хэлэв. 

	Харин Мессуа, Маугли өөд харж инээмсэглэнэ. 

	Балу баавгай эртний Жунглийн хуулийг чонын бэлтрэгүүдэд хэдэн зуу дахин анхааруулан давтахын адил Маугли үргэлжлүүлэн:

	— Танд хэлж байна шүү дээ. Жунглид ганц ч шүд та нарыг зуухгүй, ганц ч савар та нарын өөдөөс сарвайхгүй. Канхивар хүрэхээс нааш та нарыг хэн ч, араатан амьтан ч үл саатуулна. Та хоёрыг хамгаална гээд Мессуа тийш хурдан эргэж: — Чиний нөхөр над итгэхгүй байна, гэсэн ч чи итгэх буй за? гэлээ. 

	— Тэгэлгүй яах вэ, хүү минь, чи хүн ч бай, жунглийн чоно ч бай, би чамд итгэнэ.

	— Миний нөхдийн дууг сонсоод нөхөр чинь айна даа. Харин чи сонсоод цөмийг ойлгоно. Хаалга хаалттай учир яарах хэрэггүй, тааваараа яв даа. 

	Мессуа эхэр татан уйлж Мауглийн хөлд сөгдөхөд Маугли, бүх бие нь чичрэн байгаа түүнийг даруй татан босгов. Тэгэхэд нь Мессуа түүний хүзүүгээр тэвэрч, өөрийнхөө мэдэх энхрий сайхан үгээр түүнийг нэрлэж байлаа. 

	Тэр хоёр жунгли тийш явахад, Эх Чоно нуугдаж байсан газраасаа гарч ирэв. 

	— Эднийг үдэж яв! Эдэнд халдаж болохгүй гэдгийг бүх жунглийнхэнд мэдэгд! Би Багирыг дуудъя гэж Маугли хэлэв. 

	Битүүвтэр, сунжуу улих дуун гарч намжихад Мессуагийн нөхөр дагжин чичирч, урц тийшээ буцаж гүйхэд бэлэн байгааг Маугли ажиглав. 

	— Яв аа, яв! Амьтан дуугарна гэж би та нарт хэлсэн шүү дээ. Энэ дуу л та хоёрыг бүр Канхивар хүртэл үдэж өгнө. Энэ бол Жунглийн хайр шүү гэж Маугли зоригжуулан хашхирав.

	Мессуа, нөхрөө урагш нь түлхэж, Эмэгчин Чоно тэд бүхэн харанхуйд далд ортол, Мауглийн бараг хөл дороос Багира гэнэт гарч ирэв.

	— Чиний ах нар чинь намайг бүр ичээчихлээ! гэж Багира хүржигнэн өгүүлэв.

	— Яаж? Балдеогийн хувьд тэд муу дуулсан гэж үү?гэж Маугли асуув. 

	— Хэт сайн! Бүр хэт! Тэд, намайг хүртэл эрэлхэг бардам зангаа мартахад хүргэсэн. Намайг сулласан хэмхэрхий цоожоор би тангараглая. Би, хавар болсон юм шиг Жунгли дотуур гүйж дуулав. Чи биднийг сонсоогүй гэж үү?

	— Над өөр ажил байсан л даа. Балдеогоос асуусан нь дээр бий, түүнд энэ дуу таалагдаа болов уу. Харин нөгөө дөрөв чинь хаа байна? Өнөөдөр хүн сүргээс нэгийг ч хаалгаар гаргахгүй байх ёстой. 

	Багира тогтож ядан улам чанга хэржигнэж, Маугли тийш галтай нүдээрээ ширтэн:

	— Тэр дөрвөөр яах нь вэ? Жаахан Дүү минь, би эднийг барьж байж чадна. Энэ дуу болоод, модонд ассан хүмүүс, миний хор шарыг хөдөлгөчихлөө. Би тэдний хойноос бүхэл өдөржин нар гарахаас үд өнгөртөл хөөцөлдөв. Бугад чоно гэтэхийн адил би тэднийг гэтэж байв. Би Багира шүү дээ; Багира! Би өөрийнхөө сүүдэртэй бүжиглэж байгаа юм шиг тэдэнтэй бүжиглэсэн. Харагтун! гээд том ирвэс, муурын зулзага мэт үсэрч, хийсэн унах навчийг хөөн элдэж, савраараа агаарт баруун зүүн тийш алгадахад түүний цохилтод агаар исгэрч байв. Тэгээд дөрвөн хөллөж чимээгүй болсноо дахин дахин цойлон үсэрч, хүржигнэж хэржигнэх нь улам улам чангаран, тогоонд буцалж байгаа усны уурын чимээ адил болов. 

	— Багира би жунгли дундаа, явж байна! Хүч тамир маань хэвээр сайн байна. Миний дайралтыг хэн тогтоож чадах вэ? Зулзаган хүү чиний толгойг савраараа ганц цохиод л бяцална. Тэгэхэд чиний толгой зун цагийн өмхий мэлхий мэт болно. 

	— Яах вэ, цохь л доо! гэж Маугли, жунглийн хэлээр бус, тосгоны хэлээр хэлэв.

	Хүний үг, Багирыг номхруулав. Багира хойш ухарч, бүх бие нь чичрэн, хойд хөл дээрээ суухад түүний толгой, Мауглийн толгойтой зэрэгцэв. Тэгэхэд нь Маугли, дур зоргоороо бэлтрэгүүд рүү ширтдэг шигээ ширтэхэд ирвэс түүний номин ногоон нүдний нь гүн дэх улаан гал, далайн эргийн цамхгийн гэрэл дохио унтрах адил унтарч, ирвэс харцаа буруулжээ. Ирвэсийн толгой доош доошилсоор эцэстээ улаан хэл нь Мауглийн хөлийг долоов. 

	— Багира, Багира, Багира минь! гэж хөвүүн шивнээд түүний чичирч байгаа нуруу, хүзүүг цөхрөлтгүй хөнгөн илж, — Тайвшир, тайвшир! Чиний буруу огт биш, энэ шөнө л буруутай! гэв. 

	— Энэ бүхэн шөнийн үнэрээс л боллоо. Агаар л намайг дуудаад байна. Харин чи үүнийг хаанаас олж мэд ээ вэ? гэж Багира гэмшин хэлэв. 

	Энэтхэгийн тосгоны орчин агаар элдэв үнэр дүүрэн байдаг. Хамраараа үнэрлэж, сэтгэдэг амьтанд үнэр гэдэг бол хүний хэрэглэдэг архи буюу хөгжимтэй адил зүйл юм. 

	Маугли хэсэг зуур ирвэсийг дахин тайвшруулсанд, сүүлдээ тэр ирвэс галын дэргэд байгаа муур адил савраа цээжин дороо хумьж, нүдээ хагас анин хэвтэв.

	Тэгснээ ирвэс өгүүлсэн нь:

	— Чи манайх ч бай, манайх биш ч бай, жунглийнх ч бай, би бол зөвхөн л хар ирвэс шүү дээ. Гэсэн ч би чамд хайртай, Жаахан Дүү минь! 

	Маугли түүний сүүлийн үгийг анхааралгүй:

	— Тэд, модон дор ямар нэг юм удаан ярилцаж байна. Балдео тэдэнд ганц бус үлгэр ярьсан байх аа. Тэд удалгүй саяын эмэгтэйг нөхөртэй нь занганаас гаргаж Улаан Цэцэгт хаяхаар очоод занга нь хоосон байхыг үзнэ дээ. Ха-ха! гэв. 

	— Үгүй, чи сонсож бай гээд Багира хэлсэн нь: — Эд тэнд очоод намайг олж аваг! Намайг үзсэний дараа байшингаас зүрхэлж гарах нь цөөн бий. Би ямар анх удаа торонд орж байгаа биш дээ, тэд намайг олсоор үхсэн хойноо л хүлнэ дээ.

	— Тэгье, ухаантай л арга байна! гэж Маугли инээж өгүүлэв. 

	Ирвэс урцанд хэдийн мяраан ороод:

	— Брр! гэж үнэрлэв. — Хүний үнэр үнэртэж байна. Харин энэ ор чинь, Удайпурийн вангийн ан амьтны хүрээлэнд миний хэвтэж байсан ортой яг адил юм байна. За, одоо би хэвтлээ! гэв. 

	Том араатны хүнд биед дарагдсан олсон торын хахитнах чимээг Маугли сонсов. 

	— Намайг сулласан хэмхэрхий цоожоор би тангараглая, тэд нэлээд хэрэгтэй юмаа барьчихлаа гэж санана даа! Нааш ирж, Жаахан Дүү минь, миний дэргэд суу. Хоёул хамт тэдэнд өлзийтэй агнуур ерөөе! 

	— Үгүй би өөр юм бодож байна. Энэ тоглоомд намайг оролцсоныг Хүн Сүрэг мэдэх хэрэггүй. Чи ганцаараа агна. Би тэднийг харахыг хүсэхгүй байна. 

	— Тэгвэл тэг. За тэд ирлээ! гэж Багира хэлэв.

	Тосгоны тэртээ захад байгаа саглагар модны доорх яриа хөөрөө улам их шуугиантай болж байв. Хаалганы цаана хашхиралдах дуун гарч, гудамжаар хүмүүс шахцалдан хутга, хадуур, хулсан таяг, мунаар даллацгаана. Хамгийн түрүүн Балдео явж, бусад нь түүнээс төдий л хоцролгүй явж, хашхирах нь:

	— Албин шулмуудаа нааш авч ир! Тэдний толгой дээрх дээврийг шатаа! Ороолонг яаж бөөцийлөхийг бид тэдэнд зааж өгье! Үгүй эхлээд тэднийг зодъё! Бамбар авчир! Бамбар ихээхэн авчир! 

	Тэд хаалганы цуургатай ноцолдож бага зэрэг саатав. Хаалга бэх бат хаагдсан байлаа. Гэвч бөөн хүмүүс цуурга эвдлэн орж ирэхэд бамбарын гэрэл тасалгааг гэрэлтүүлж, орон дээр сунан хэвтэж орны өрөөсөн тал руу нь хөлөө зөрүүлэн санжгануулж хэвтээ, аймшигтай, хар ирвэс харагдав. Мөчийн төдий чимээгүй болж, түрүүчийн эгнээ байдаг чадлаараа буцаж гудамж тийшээ зүтгэлэхдээ бөөн аюул учирснаа мэдэв. Энэ үеэр Багира, олны нүдэн дээр, тэднийг доромжилж, үл тоомсорлох мэт ихэмсгээр эвшээлгэв. Сахалтай хоншоор өргөгдөн шантайж, улаан хэл ороолдон цухуйж, эрүү нь улам улам доош унжихад улаан хоолой нь харагдаж байлаа. Асар том соёо нь, ангайж байгаа үед амны хөндийг хуваасан ган хөшүүрэг мэт ажээ. Дараагийн мөчид гудамж хоосон болов. Багира цонхоор үсрэн гарч Мауглитай зэрэгцэв. Ухаан жолоогүй айж сандарсан хүмүүс бие биеэ түлхлэн бүдэрч унасаар урцандаа орцгоов. 

	— Үүр цайтал тэд байрнаасаа хөдлөхгүй. Одоо юу хийх вэ? гэж Багира тайван хэлэв. 

	Үр тариа дүүргэсэн хүнд хайрцгийг шавар шалан дээгүүр чирч гулдран үүдээ дарж байгаа чимээг эс тооцвол тосгонд үд дундын унтлага болсон мэт чимээ аниргүй байв. Өглөө болтол тосгонд хэн ч эс хөдөлнө гэж Багирын хэлсэн зөв болов. 

	Маугли хөдлөлгүй сууж, бодлогошроход түүний царай улам бүр барайж байв.

	— Би ямар хэрэг хийчхэв ээ? гэж Багира түүнд эрхлэн хэлэв. 

	— Сайнаас өөр юү байх вэ. Эднийг үүр цайтал харуулдаж бай, би унтъя. 

	Тэгээд Маугли ойд гүйн очиж чулуун дээр хэвтэж бүхэл өдөр шөнө унтав. 

	Түүнийг сэрэхэд дэргэд нь Багира сууж хөлд нь саяхан алсан буга хэвтэж байв. Маугли ангийн хутгаар огтчин хооллоод эрүүгээ тулж дахин хэвтэхийг Багира сонирхон харж байв. 

	— Өнөөх эмэгтэй нөхрийнхөө хамт мэнд сайн Канхиварт очсон гэж чиний ээж, Чиль элээгээр хэл мэдээ ирүүлжээ. Тэр хоёр шөнө дундаас өмнө морь олж, онц хурдан явсан байна. Энэ сайн биш гэж үү? гэж Багира хэлэв. 

	— Энэ ч сайн! гэж Маугли хэлэв. 

	— Чиний хүн сүрэг, өнөө өглөөний нар хөөртөл огт хөдөлсөнгүй. Тэд идэж уух юмаа бэлтгэж аваад байшингуудынхаа хаалгыг дахин түгжсэн. 

	— Тэд чамайг үзчихсэн байх аа?

	— Магадгүй үүрээр би хаалганы нь өмнүүр тоосон дунд хөрвөөсөн, дуу ч дуулсан байх. За, Жаахан Дүү минь, одоо энд хийх юм алга. Балутай гурвуул анд гаръя. Балу шинэ үүр олоод чамд зааж өгөх гэж байгаа. Чамайг хуучин шигээ бидэнтэй хамт байгаасай гэж бид бүгдээрээ хүсдэг... Над өөд ингэж бүү хар, би чамаас айж байна. Эр эм хоёрыг Улаан Цэцэгт хаяхгүй, жунглид хуучин хэвээр үлдээнэ. Энэ үнэн биз дээ? Хүн сүргийн тухай мартъя! 

	— Түүнийг ч тун амархан мартана. Өнөө шөнө Хатхи хаана хооллосон бол?

	— Дуртай газраа л байлгүй дээ. Одоо тэр хаа байгааг хэн мэдэх бил ээ? Чи яах гээ вэ? Бидний хийж чадахгүй юуг Хатхи хийж чаддаг бил ээ?

	— Түүнийг гурван хүүхдийнхээ хамт энд над дээр ир гэж хэлээч. 

	— Үнэнийг хэлбэл Жаахан Дүү минь, Хатхийг «ир», «яв» гэж тушааж болохгүй. Хүн сүрэгт чиний нүүр талтай болохоос өмнө Жунглийн сургаал үгийг чамд хэн сургасан, тэр Жунглийн эзэн болохыг мартаж үл болно.

	— Энэ хамаагүй. Над ч гэсэн түүнд хэлэх Сургаал Үг байна. Түүнийг Мэлхий хүү Мауглид ир гэж хэл. Хэрэв тэр үл хайхарвал «Бхаратпурын гишгэгдэж давтагдсан талбай газрын тусын тул ир» гэж хэл

	— «Бхаратпурын гишгэгдсэн газрын тусын тул ий?» гэж Багира хоёр гурав дахин давтсанаа, — Очъё! Хатхи зөвхөн уурлахаас цааш юмгүй; харин би бол түүнийг захирч чадах ямар сургаал үг байдгийг сонсохын тул бүх сарынхаа олзыг ч баяртай өгөх сөн гэв. 

	Багира явж, Маугли агнуурын хутгаараа газар ховх онгичин үлдэв. Маугли амьдралдаа хүний цусыг огт үзээгүй, түүний үнэр ямар байдгийг мэдэхгүй байгаад Мессуагийн хүлээсний цусны үнэрийг үнэртсэн нь тун санаанаас гаршгүй зүйл болжээ. Мессуа түүнд энэрэлтэй, тэр ч Мессуад хайртай байжээ. 

	Хүмүүсийн чалчаа аймтгай, догшин ширүүн байдлыг Маугли үзэн яддаг байсан ч атугай, жунгли түүнийг юугаар ч шагнасан, хүний амь бүрэлгэж, энэ аймшигт үнэрийг дахин үнэрлэхийг яасан ч зөвшөөрөхгүй билээ. Түүний төлөвлөгөө тун жирийн бөгөөд тун шударга тул саглагар модны дор хөгшин Балдеогийн хэлж өгсөн нэг төлөвлөгөөг санаад өөрийгөө шоолон инээд алдав.

	Багира эргэж ирээд түүний чихэнд шивнэсэн нь:

	— Тийм ээ, чиний хэлдэг чинь сургаал үг байж? шүү. 

	Тэд голын эрэгт бэлчиж байгаад миний үгийг, одос адил дагав. Хараач тэднийг, тэр ирж явна! 

	Хатхи ба түүний гурван хүүхэд хуучин янзаараа чимээгүй хүрч ирэв. Тэдний бөөрөнд наалдсан балчиг шавар эврээгүй байлаа. Хатхи соёогоороо булгалж авсан зулзаган модыг бодлогошрон зажилж дуусаж байв. Түүний аварга том биеийн хөдөлгөөн бүр нь юмыг хармагц л ойлгодог Багирад, Шаалуу хүүд Жунглийн эзэн ирээгүй, харин юунаас ч айдаггүй хүнд юм болгоноос айдаг амьтан ирсэн харагдав. Хатхийн гурван хүү эцгийнхээ ард зэрэгцэн найгаж явав.

	Хатхи түүнд өлзийтэй агнуур ерөөхөд Маугли дөнгөж толгой дохив. Хатхийг байж ядтал нь чилээж, хөлийг нь удаан хөшөөсний дараа Маугли сая ам нээхдээ заануудтай бус, харин Багиратай ярив. 

	— Өнөөдөр таныг мөрдөн дагаж байсан анчнаас дуулсан нэг түүхийг би танд ярьж өгөхийг хүсэж байна. Энэ түүх бол ухаантай хөгшин заан занга нүхэнд унаад нүхний ёроолд босгосон шовх гадсанд, өсгийнөөс мөр хүртэлх арьсаа хага зүсүүлж цагаан сорви тогтсон тухай зүйл юм, гэж Маугли ярьж эхлэв. 

	Хатхийг эргэхэд түүний үнсэн саарал бөөр дээр улайтгасан төмөр ташуураар ороолгосон мэт урт цараан сорви сарны гэрэлд харагдахыг гараар зааж, 

	— Нүхнээс зааныг хүмүүс гаргахад тэр нь тамирдаагүй байсан тул зам зүсэн зугтаж, шархаа эдгэтэл нуугдсан юм. Тэгээд тэр, анчдын талбайд шөнө буцаж ирсэн бөгөөд тэгэхдээ гурван хүүхэдтэй байсныг би санаж байна. Энэ бүх явдал нь олон жилийн өмнө, эндээс онц хол орших Бхаратпурын тариаланд болсон хэрэг билээ. Дараагийн тариа хураалтаар энэ тариаланд юу боллоо, Хатхи? гэж Маугли үргэлжлэн ярихад Хатхи:

	— Тариаг би гурван хүүхэдтэйгээ хураасан гэв. 

	— Ургац хураасны дараа тариа тарих явдал юу болсон бэ? гэж Маугли асуув. 

	— Тариа тариагүй ээ гэж Хатхи хэлэв.

	— Тарианы газрын зэргэлдээ суудаг хүмүүс яасан бэ? гэж Маугли асуув. 

	— Тэд явчихсан. 

	—Тэгээд хүмүүсийн сууж байсан сууц яасан бэ? гэж Маугли асуув. 

	— Бид дээврийг нь бусниулан сарниулж, ханыг нь жунгли залгисан. 

	— Дараа нь юу болсон бэ? гэж Маугли асуув. 

	— Бид жунглийн таван тосгоныг хоослоход, эдгээр тосгон, тэдний газар, бэлчээр, хагалсан газраас хүнс тэжээл авах ганц ч хүн үлдээгүй. Бхаратпурын тариаланг би гурван хүүхдийнхээ хамт ийнхүү талхиж гишгэлсэн билээ. Тэгэхлээр энэ тухай Маугли чи яаж мэдсэнээ хэлж өгнө үү? гэж Хатхи асуув.

	— Над нэг хүн хэлсэн юм. Одоо би, Балдео хүртэл хааяа худал хэлдэггүйг үзэж байна. Үүнийг цагаан сорвит Хатхи сайн үйлджээ. Дахиад болох ийм явдлыг хүн удирдах тул бүр ч сайн болно. Намайг хөөсөн Хүн Сүргийн тосгоныг чи мэдэх үү? Тэд тэнд амьдран сууж үл болно. Би тэднийг үзэн ядна.

	— Хэнийг алах хэрэггүй биз? Бхаратпурын тариаланг бид давтан гишгэхэд миний соёо цус бялдсан бөгөөд цусны үнэр дахин гаргахыг би хүсэхгүй сэн. 

	— Би мөн адил. Манай цэвэр ариун газар тэдний яс хэвтэхийг би хүсэхгүй байна. Тэд өөр газар хэвтэр эрцгээг. Энд тэд байж болохгүй. Би л байгаагүй бол тэд алах байсан, намайг тэжээсэн эмэгтэйн цус хэрхэн үнэртэхийг би үзсэн. Байшингуудын босгон дахь цусны үнэрийг шинэ ногооны анхилам үнэр дарж байсан. Тэр цусны үнэрт миний ам хамар хорсож байна. Хатхи минь жунглиэс тэднийг цэвэрлэе! 

	— Аа! Баларсан тосгоны суурин дээр зулзаган мод ургахыг үзэх хүртэл миний арьсны сорви тийнхүү хорсож байж билээ. Чиний тулалдаан, бидний тулалдаан болохыг одоо, би ойлголоо. Бид жунглиэс тэднийг цэвэрлэе!

Автоматаар үүсгэсэн тайлбар]

	 

	Маугли хүмүүсийг занан хорсож, хилэгнэн чичирч байснаа арай гэж тайвшрахад нь заанууд хэдийн алга болж, гагцхүү Багира, Мауглийг гайхан сүрдэж харж байв. 

	Харин Хатхи ба түүний гурван хөвүүн эргэж, хөндий дундуур өөр өөрийн дуртай зүгт дуугай алхлав. Тэд жунгли дотуур яв явсаар жаран мод газар буюу бүхэл хоёр өдрийн хол газар явжээ. Тэдний алхаа бүр нь, хошуугаа хөдөлгөх бүр нь Манг, Чиль, Сармагчинд, бүх шувуудад ил тод харагдаж байв. Тэгээд заанууд хооллох болж, долоо хоногоос доошгүй тайван бэлчив. Хатхи болоод түүний хөвгүүд уулын аварга могой Каа адил, хэрэгцээгүй юманд яардаггүй аж.

	Долоо хоногийн дараа хаанаас ч гарч ирснийг бүү мэд, тийм нэг хөндий, тийм нэг талын ус өвс их сайн байдаг гэдэг цуу үг жунглиэр тархав. Сайн хоол олж идэхээр газрын мухар ч хүрэхэд бэлэн байсан зэрлэг гахайнууд, хамгийн түрүүнд бүлэг бүлгээрээ хөдөлж, тэдний хойноос бугууд, бугын хойноос амьтны сэгээр хооллогч бяцхан үнэгнүүд явав. Бугуудтай зэргэлдээ нильгау хэмээх оронго гөрөөс, нильгаугийн хойноос намгийн зэрлэг одос хөдлөв. Ногоо чимхлэн цаашилж, ус уугаад дахин ногоо чимхлэн тархан бэлчээрлэсэн сүргийг анхандаа эргүүлж авчрахад хялбар байсан боловч тэдний дунд түгшүүр бий болохтой хамт хэн нэгэн этгээд ирж тэднийг тайвшруулж байв. Энэ бол жаахан цаашилбал сайн тэжээл эхэлнэ гэж ятгаж байгаа Сахи зараа байв. Эсхүл сарьсан багваахай Манг, ойн цоорхойд хурдан дэвж ирээд, тэнд хэн ч байхгүй гэж баяртай шившрэн хэлнэ, эсвэл Балу, ам дүүрэн үндэстэй ирж, үнэхээр ч юм уу, тоглоом тохуугаар ч юм уу Сүргийг айлган үргээж, жинхэнэ замд нь оруулж байв. Олонх нь цааш явахыг хүсэхгүй болж, буцаж зугтсан боловч бусад үлдсэн нь урьдын адил урагшилсаар байв. 

	Арваад хоног өнгөрсний эцэст ийм явдал болов. Буга, гахай, оронго гөрөөс тосгоныг тойрон найм есөн мод зайтай хүрээлэхэд тэдний тал бүрээс араатан амьтад довтлов. Тойргийн дунд тосгон байх бөгөөд хүмүүс, тосгоны орчин эргэн тойрон байгаа тарианы газар шувуу үргээхээр босгосон шовгор дээр сууцгааж байв. Харанхуй шөнө болоход Хатхи гурван хөвүүнийхээ хамт Жунглиэс чимээ аниргүй гарахдаа хүмүүсийн авиран гарсан шовгор цамхгийн тулгуур хөлийг хошуугаараа хуурай сүрэл мэт хуга татан нураамагц хүмүүс, шовгор дээрээс онхолдон унацгааж, зааны битүүлэг хүнгэнэн хүрчигнэх дууг сонслоо. Гэтэл үргэсэн армийн манлай, газрыг гишгэлэн сүйтгэж, тэдний хойноос мухар хоншоор хурц туурайт гахайнууд ирж, бугын үлдээсэн бүхнийг устгаж орхив.

	Чононууд үе үе сүргийг сандрааж байсан учраас үргэсэн амьтад ийш тийш гүйлдэж, арвайн ургацыг гишгэлэн, усны сувгийг тэгшлэн баллаж байв. Араатан амьтад үүр цайхын урьдхан тойргийн өмнө захад хэсэг зай үлдээж зайлсан тул тэр чөлөөгөөр буга, сүрэг сүргээрээ дайран гарав. Зарим зоригтойхон нь дараа шөнө идшилэхээр хонхорт хэвтэцгээв. Хэрэг явдал хэдийн бүтжээ. Тариачид өглөө талбай руугаа харахад бүх ургац сөнөсөн байлаа. Энэ учраас хүмүүст өлсгөлөн, Жунгли шиг ойрхон болж, эндээс зайлахгүй бол үхлийн аюул учрах болов. Одоснуудыг бэлчээрт гаргахад бүх өвс ногоог бугууд идэж барсныг өлсгөлөн сүрэг үзэж, өөрсдийн зэрлэг нөхдийн хойноос Жунглид гүйж одов. Толгойг нь няц цохисон гурав дөрвөн морь тосгоны захад үхсэн байх нь үдшийн бүрийгээр илрэв. Ганцхан Багира л үүнийг үйлдэж чадах бөгөөд хамгийн сүүлчийн сэгийг гудамжны голд чирч гаргах хорт санааг мөн л зөвхөн тэр санах ажээ. 

	Энэ шөнө тариачид өөрийн тарианы талбайд түүдэг гал ноцоох зүрх байсангүй. Хатхи хүүхдүүдийнхээ хамт үлдсэн зүйлийг баллахаар гарсан боловч тэдний очсон газар бүр, баллахаар зүйл байсангүй. Хур борооны үе өнгөртөл, хүмүүс тарихаар хадгалсан үр тариагаараа хооллож, дараа нь хөлсний ажил хийж, ургац алдсан жилээ нөхөхөөр шийджээ. Худалдаачид өөрсдийн сав дүүрэн үр тариа, түүнийг худалдаалах үнэ цэнийг бодож байхад нь шавар пингийн буланг Хатхи хурц соёогоороо хэмх татаж, үр тариа хадгалсан том сүлжмэл савыг хөмрүүлэн өнхрүүлжээ.

	Энэ хохирлыг мэдээд бөө, хэдий их мөргөл үйлдэх боловч үр дүн гарсангүй. Тэгэхэд нь бөө, тосгоныхон өөрсдөө мэдэлгүйгээр Жунглийн ямар нэг савдгийг хилэгнүүлснээс жунгли хүмүүсийг хохируулав гэж айлдав. Тэгээд Жунглийн гүнд оршин суудаг, нүүрс шиг хар өнгөтэй, жижигхэн биетэй, ухаалаг, тэнэмэл анчин, зэргэлдээ гонд аймгийн ахлагчид хүн явуулжээ. Эдгээр аймгийн өвөг дээдэс нь газрыг анх эзэмшигч эртний энэтхэг хүмүүсээс гаралтай аж. Хүрч ирсэн гондыг тэд юү байгаагаараа зочлоход тэр нь даахирч сагсайсан үсэндээ хоёр гурван хорт сум хатгаж, гартаа нум бариад, айсан ч юм шиг, жигшсэн ч юм шиг тэдний тарианы хоосорсон талбайг хараад, өрөөсөн хөл дээрээ зогсож байв. Хүмүүс хуучин савдгаа уурласан эсэх, мөн ямар өргөл барьц хэрэгтэй болж байгааг мэдэхийг хүсэж байлаа. Гэтэл гонд юу ч хариулсангүй, харин гашуун үртэй, асаж ургадаг зэрлэг хулууны урт ишийг тас татан авч, гайхшаа барсан удирдагчийг нь харсаар байтал сүмийн хаалгыг ороолгов. Тэгээд Канхивар хүртэл замын тэр зүг гараа хэдэнтээ хий даллаад жунглийн сүрэг амьтад хэрхэн зорчиж байгааг харахаар өөрийнхөө Жунгли рүү буцаж явав. Жунглийн довтолгоог зөвхөн цагаан хүмүүс л зогсоож чадна гэдгийг тэр мэдэж байв. 

	Түүний юү хэлэх гэснийг асуух хэрэггүй байлаа. Зэрлэг хулуу, хүмүүс бурханд мөргөдөг тэр газар ургах бөгөөд тэд эндээс хэчнээн л хурдан зайлбал төчнөөн сайн аж. 

	Суурьшсан газраасаа салж одох нь амаргүй байлаа.

	Хүмүүс зуныхаа бэлтгэл нөөцийг барагдтал суусаар байв. Тэд жунглийн самар түүх гэж туршсан боловч гэгээн цагаан өдрөөр аймшигт сүүдрүүд даган мөрдөхөд, хүмүүс айж эмээн модноос буугаад буцаж явахад, дөнгөж таван минутын өмнөхөн зүгээр байсан модны холтос ямар нэг том амьтны хумстай савраар хуу татагдсан байдаг байлаа. 

	Хүмүүс тосгон руугаа ойртох тутам Вайнганги голын бэлчээр нутгийн араатнууд улам зоригжиж байв. Мод руу харсан, хоосорсон хашааны арын ханыг сэлбэн засах зориг тариачдад үгүй болжээ. Зэрлэг гахайнууд балгасны суурийг гишгэлэн давтаж, чөдөр өвсний болцгор үндэснүүд олж авсан газраа эзэмшихийг яаран, урцны ханыг нэвтлэн дамжихад түүний хойноос хог ургамал ургаж байв. Эхнэр хүүхэдгүй ганц бие нэг нь аль хэдийн зугтан зайлж, тосгон зайлшгүй сөнөх боллоо гэдэг зар тараажээ. Тосгоны муу хорт могой хүртэл саглагар том модон доорх нүхээ орхин одож байхад жунглийнхэнтэй хэн тэмцэж чадах билээ! Хүмүүсийн гадагшаа харилцах харилцаа улам багасах тусам талын дардан зам улам нарийсаж байлаа. Хатхи болоод түүний гурван хүүгийн уриалах дуу, дахин шөнөөр дуугарч тосгоныг сандраасангүй. Тэдэнд дахиад очих хэрэг огт байсангүй. Тосгоны захаар өвс ногоо ургаж жунглитэй нийлээд, тосгоны хүмүүс Канхивар орох цаг болжээ.

	Хүмүүс нүүж явахаа өдрөөс өдөрт хойшлуулсаар борооны улирлын эх хүргэжээ. Засварлаагүй дээврээр дусаал гоожиж, хашаан дотор шагайгаар татам ус дүүрч ган тайлагдан, өвс ногоо өндөр ургав. Хүмүүс ус явган туулан, эрэгтэйчүүд эмэгтэйчүүд хүүхдүүд өглөөний гялтганасан бүлээн борооноор өөрсдийнхөө орон сууцыг хамгийн сүүлийн удаа эргэн харж явлаа.

	Хамгийн сүүлчийн айл, ачаа бараагаа авч хаалгаар дөнгөж гартал тосгоны хашааны наана, байшингийн орой, нуруу мод нижигнэн нурав. Зааны могой шиг гялалзсан хар хошуу байшингийн дээврийн нойтон сүрлийг агшин зуур хуу татаж байхыг хүмүүс харжээ. Үүний дараа дахин нижигнэх дуу сонстон барилга нурж байв. Хатхи байшингуудын дээврийг удвал цэцэг таслан хаяхын адил тасчин буулгахад үсрэн харвасан нуруу мод түүнийг цохижээ. Хатхийн, бүх барилгыг эвдлэн нураахад энэ явдал нэмэр болов. Учир нь Жунглид амьдрах бүх араатан амьтны дотроос уурласан зэрлэг заан, юмыг хамгийн их эвдэн сүйтгэдэг байна. Түүний хойд хөлөөрөө тийрч унагасан шавар ханыг борооны ус нялцгай шар шавар болгож байв. Хатхи давчуу гудамжаар эргэлдэн, орилон тэнүүчилж, тохиолдсон урцнуудыг солгой зөвгүй унагааж, суурь муутай үүд хаалгыг эвдэн бусниулж явахад хойноос нь гурван хүүхэд нь Бхаратпурын тариан талбайг сүйтгэсэн шигээ галзууран дүрсгүйтэж явжээ. 

	— Энэ хэмхэрхий новшийг Жунгли залгина. Эхлээд хашааг нь эвдэх хэрэгтэй гэж балгасан дунд тайван өгүүлэх дуу сонсогдов. 

	Маугли бороонд норсон мөрөө гялалзуулан, эцсэн одос хэвтэж байгаа юм шиг навсайтал нурж буй хананаас үсрэн зайлж байв. 

	— Юм бүхэн цагаараа байдаг юм. Бхаратпурт миний соёо цус болсон юм. Хүүхдүүд ээ, хашаа руу толгойгоороо! Бүгдээрээ зэрэг! За! гэж Хатхи сөөнгөтөн өгүүлэв.

	Дөрвөн заан эгнэн зогсож байгаад зэрэг налахад хашааны хана гуйван бутарч унав. Айж сандарсан хүмүүс, нурсан ханын цаана байгаа, толгой нь шавар болсон сүйтгэгчдийг харав. Хүмүүс хүнс хоол, орох оронгүйгээр, хөндий уруудан зугтахад тэдний ард эвдрэн бутарч, гишгэгдэн сүйдсэн тосгон нь харагдаж байжээ. 

	Тэр тосгон нэгэн сарын дараа, залуу булбарай ногоо ургасан зөөлөн хөрст дов болжээ. Тэгээд хагасхан жилийн өмнө тариачны хагалсан талбай байсан газар, борооны үе өнгөрсний дараа битүү балар шугуй цэцэглэжээ.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

